
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	СПИН

	Суурин даяар хөл хөөрцөг болон дуу чимээ нүргэлж хүн бүр ам амандаа зэрэг хашхиралдан ямар нэг ер бусын явдал болсныг илтгэнэ.

	Суурины захын гоёмсог хашааны гадна толгойгоо цагаан ороолтоор боосон хүмүүс тэргүүнээ гудайлган дуугүй суух буюу дэргэдэх хүнтэйгээ сулхан шивнэж ярилцах ажээ. Ойролцоох тосгодоос ирсэн өвгөн, залуу олны дунд тас хар, буурал, эсвэл нэн урт дун цагаан сахалтай өндөр настан харагдана. Цөм уруу дуруу царайлжээ. Гагцхүү хар сахалтууд нь ихэмсэг царайлан эргэн тойрныг ажиглан харна. Эрих гүйлгэн хааяа нэг «Бурхан өршөөх болтугай! Ээ бүү үзэгдэг!» гэж хүндээр санаа алдах дуу нам гүмийг эвдэнэ.

	Тэдний таг чиг зовнилт байдал суурин дахь үймээн шуугиантай огтхон ч зохилдоогүй мэт санагдах аж.

	Талийгаачийг оршуулах ёслол дээр хүн бүрд гарын бэлэг заавал өгдгөөс гадна хойчийн буян үйлдэх үеэр бага сага юм олдож болдог тул эрхэмсэг Гуль Мамадын оршуулгад ойр хавийн гуйланч, сохор доголон, өлсгөлөн хүн цөм цугласан байлаа. Ядууст эрээ цээр гэж байх биш, гэдэс цадаж явбал болох хойно цагаан хувцас, ороолт болсон хүмүүсийг бодвол ёсорхох явдал тэдэнд байсангүй.

	Тиймээс ч ядуус улаан газар дээр хэд гурваар суун яаралгүй яриа дэлгэж энийг нас барахад хойчийн буяныг нижгэр хийж гарын бэлэг өгөөмөр тараасан, тэрийг өнгөрөхөд гар татаж үгээгүйчүүд огт хоосон салсан гэлцэн голдуу нэг л зүйл ярина.

	Хашааны булангаас өвгөн Мир Амад гарч ирлээ. Талийгаач ахтайгаа насан турш дайсагнаж явсан энэ хүн уй гашуудалд унаснаа нийтэд харуулах гэж хуурай нүдээ арчин нухлан явтал нэг настайвтар хүн:

	— Талийгаачийн ухиал дууссан шүү дээ. Оршуулах ёслол юунд эхлэхгүй байгаа юм бэ? гэсэнд Мир Амадын хариулж амжаагүй байтал ахундын1 хүү өлгөн авч

	— Шарилыг хэчнээн хурдан оршуулбал талийгаачийн нүгэл төчнөөнөөр уучлагдана гэж сударт бий. Та минь, ажлаа яаравчилж сүнсийг нь хурдан тайвшруулаач гэж нэмэрлэв.

	— Дээд язгуурт Сахиб ламтныг хүлээхээс аргагүй. Хойчийн залбирал унших ёстой юм. Аль хэдийнээ хүн явуулсан юм сан. Одоохон морилж ирнэ.

	Хэдэн минут өнгөрсний дараа алсад бөөн хүн үзэгдэв.

	— Дээд язгуурт Сахиб гуай бараа бологсдын хамт морилж айсуй! Угтахад бэлдээрэй. Ухиал хийгээгүй нь хурдан амжуул. Ирсэн даруй нь мөргөл эхэлнэ шүү гэж хүмүүс хашхиралдсанд суугаа нь годхийн босож бүх хүн тэр зүг эргэн харснаа нэг хэсэг нь услалтын далд шуудуу тийш ухиалын усанд гүйж бусад нь ламтанд баяр хүргэхээр угтан аажим гэлдрэв.

	Гуч гаруй насны дээд язгуурт Сахиб гөлчгөнөсөн зээрд морь унажээ. Хэмгүй том цагаан ороолт нь зулай дээрээ аятай атираатай болохоос биш хааш яаш давхарлан хенаагаар будсан битүү урт сахал нь улаан хүрэн царайгаа үзэгдэхтэй үгүйтэй шахам болгосны гадна орхимж нөмрөг нь толгойгоо бүрхсэн харагдана.

	Ламтны араас илжигтэй, явган нийлсэн олон дагуул бараадаж толгойдоо цагаан ороолт зангидсан зарим нь ихэмсэг ноёны мориноос хоцрохгүйг хичээн хоёр талд нь алхална.

	Дээд язгуурт Сахибыг хүмүүс хүндэтгэлтэйеэ мэндчилэхэд мориноос буулгүй гараа болгоон унжуулбал олон хүн озох гэж дугтчив. Сахиб хүмүүсийг зүсэн намхан хашаанд морьтойгоо тулж очингуут жолоо барьж явсан шавьдаа:

	— Талийгаачийг энд авчруул!! гэж тушаагаад хөлөө дөрөөнөөс сугалан мөрөн дээр нь тавьж дараа нь их л додигор янзтай мориноос буулаа.

	Мир Амад ламтны гарыг үнсээд ухран холдож явган хаалга руу гүйв.

	Дээд язгуурт Сахибыг олны дунд хоцроход хэдэн өтгөс өвгөд мэхэлзэн ойртож түүний болон гэрийнхний нь лагшныг зусардан асуусанд

	— Аллахын өршөөлөөр цөм эсэн мэнд явцгаана гэж чанга хариулав.

	Эцэст оршуулгын цуваа хөдөлж талийгаачийн шарилын араас Сахиб ноёнтон, бусад хүмүүс дагав.

	Оршуулгын газар хүрмэгц авсыг элсэрхэг тэгш талбайд байрлуулж цагаан хувцас, цагаан ороолт бүхий хүмүүс мөргөл үйлдэх бэлтгэл хийж эхлэхэд ядуус, гуйлгачид зайдуу харж зогслоо.

	Мөргөл дуусах үеэр лам нар тойрон сууж Коран судар уншиж эхлэв. Сахиб ноёнтой зэрэгцэн Мир Амад болон талийгаачийн олон хүүгээс гурав нь суужээ. Ууган хүү нь гашуудлын ёслол дээр байсангүй. Тэр хэдэн өдрийн өмнө ажлаар хол яваад ирээгүй байлаа.

	Ёслолын ажиллагаа төгсөхөөс өмнөхөн тэр хөвгүүд цувран босож буянд тараах мөнгө авчрахаар гэртээ очсон боловч буцаж ирэхгүй удаж оршуулах ёслол нэлээд саатахад дээд язгуурт Сахиб, Мир Амадын чихэнд тонгойж

	— Оршуулах цаг хэдийнээ болчхож. Яагаад буян тараахгүй байна вэ? гэж сэтгэл дундуур асуувал

	— Хөвгүүд мөнгөнд явсан юм сан. Одоохон ирэх ёстой гэж хариулав.

	Бас хэдэн минут өнгөрөхөд Сахиб ламтан Мир Амадыг учиртай хяламхийн харлаа. 

	Мир Амад суга үсрэн босож хөвгүүдийн саатсан учрыг мэдэхээр явснаа хүмүүсийн нүднээс далдармагц талийгаачийн гэр тийш хар хурдаар гүйлээ. Тэгээд амьсгаадсаар очиж хашаанд ороод

	— Хүүш Канай! Самат аа! Та нар хаашаа алга болчхов оо, чөтгөр авмарууд?! Хурдан яваач, Сахиб ноёнтон уурлаж, хүмүүс залхаж гүйцлээ. Яваарай! гэж бархиртал түүний дуу эмсийн уйлаан, хүүхдийн хашхираанд дарагдан замхрав.

	Мир Амад өрөө рүү шагайвал хэн ч байсангүй. Өөр өрөөнд ортол тэр мөчид талийгаачийн эхнэр цамхгийн шатаар санд мэнд бууж ирээд хадам дүүгээ үзэнгүүт

	— Манайхан сүйд боллоо! Хүүхдүүд бие биеэ алалцаж байна! Бушуулаарай! Цамхаг дээр байгаа. Үс толгойноосоо зууралдаад зодолдож байна... гэж цөхрөн хашхирав.

	Мир Амад цамхаг дээр гараад нүдэндээ итгэсэнгүй. Эмэгтэйчүүд, хүүхдүүд нэг махан овоо болчхоод нүүр нүдгүй үзэлцэж байлаа.

	Мир Амад:

	— Одоохон больцгоо! гэж орилоод тэднийг арайхийн чирч салгамагц, — Юун зодоон бэ? Та нар манай голомтыг бузарлаж байна! Буяны мөнгийг яагаад өдий хүртэл аваачиж өгсөнгүй вэ? Цөм хүлээж байна гэж хилэгнэн дуу алдав.

	Арван нэгэн настай Самат хүндээр амьсгаадан зогсоно. Үс нь сэгсийн духан дээрээ бууж, бяцарсан уруулаас нь цус гарч байлаа. Канайг чичлэн

	— Авга ах аа! Энэ шившигт амьтныг хар! Хар санаат эхтэйгээ хамсан эцгийн мөнгө эрдэнэсийг далд хийж эд хөрөнгө хуваасны сүүлд өөрсдөө завшиж дураар дургих санаатай байна гэж хариу өчив.

	Канайн эх Саматад ойртон нулимж

	— Бузар хуухай, худал ярьж байна! Хулгайч гэвэл энэний эх байгаа юм. Харин чи бусдад чихэх санаатай байдаг гээд хадмын зүг эргэж, — Ичмээр юм, жаалуудынхаа эцгийн амьсгаа дэгдээгүй байхад цадиггүй эм талийгаач эрийнхээ халаасыг нэгжиж түлхүүр эрж байсан. Авдар сав онгойлгож мөнгө, үнэт эд агуурсыг эцгийндээ хамж аваачих гэсэн хэрэг. Харин би тэр дороо учрыг ойлгоод саатуулж амжсан юм. Тэгээд сая буяны мөнгө авахаар Канайг ирэхэд өгөх гэтэл Самат эхтэйгээ над руу элээ мэт довтолж биднийг тэдний хувийг хулгайлах гэлээ гэж хашхичлаа хэмээн дуу тавилаа.

	Мир Амад ийм үг сонсоод бүрмөсөн урам хугарч гомдсондоо нулимс асгаруулан цурхиран уйлах зуур

	— Ахын минь эхнэр, хүүхэд завхарсан будилаан тарьснаас болж шарилыг нь одоо хүртэл булаагүй байна. Төрөл садныхан, гуйланчид цөм газар дээр нь хүлээж, эмс эхнэрүүд уйлж гашуудан хоолой сөөчхөөд байхад эхнэр, хүүхэд нь хоорондоо уралцаж байх юм. Бурхан тэнгэр гэсгээж байгаа нь энэ! Дайсан ч бай, нөхөр ч бай энэ тухай мэдвэл манай гэр голомтын сайн нэрээс юу ч үлдээхгүй баллана шүү гэж гонгинов.

	Талийгаач дөрвөн эхнэртэй байжээ. Хоёр нь энд зодоон хийж байхад нөгөө хоёр нь хүүр тавих газарт Кораны нэгдүгээр гөрмийг сонсон нулимс асгаруулахын зэрэгцээ гэртээ хоцорсон хоёр энэ зайг ашиглан бүх эд хөрөнгийг юу ч үлдээлгүй цөлмөж амжих нь гэхээс өөр юм бодохгүй байлаа.

	Мир Амад мөнгө авмагц хүүр тавих газар луу хурдлав. Тэр ядарсандаа болоод «Буян тараахдаа зэрэг зиндаа бүү умарт» гэсэн үгийг таг мартчихаад бүгдэд толгой дараалан ижилхэн зоос атгуулжээ. 

	Лам, шавь нар зэвүүрхэн гүнгэнэлдэж нэг нь:

	— Үүрээр ирсэн юм сан. Өдөр туж энд өрвийн, талийгаачийн ухиал үйлдэлцэж үүрч дамжлалцсаны хариуд салаавч идэх шив гэхэд нөгөө нь:

	— Яая гэхэв та минь. Цаг ийм болжээ. Цагаан ороолт, цагаан хувцастан сохор зоосны үнэгүй болж, мэргэд, бурхны шавь нарыг ер тоохоо байж. Гэвч бурхан бидний талд шүү! Хилэгнэх вий л гэж айх юм даа гэж цаашлуулж байлаа.

	Дээд язгуурт Сахиб бүхнээс илүү унтууцав. Дээдсийн зиндаатай байж ийм өчүүхэн мөнгө авах гэж! Ноёнтныг тохуурхаж талийгаачийн дурсгалыг басамжилсан явдал мөн дөө! Аллахын тааллаар талийгаач чинээлэг хүн байсан билээ. 

	Сахиб ноёнтон ууртаа багтран бурхны шавь нарын нэгд хандан:

	— Бүр элэглэж гүйцлээ! Бидэнд өчнөөн яршиг удчихаад хэчнээн мөнгө өгснийг нь хар! Сүсэгтнээс өргөл хураагч юм уу, гуйлгачинтай ижил болох шив. Санваартны жовгонд нэг шөнө өнгөрөөхөд ч төлж хүрэлцэхгүй дээ. Заяагаа залгисан тэдэнд очиж ямар балай хэрэг хийснийг нь ойлгуул! гэж эгдүүцэн сэтгэлээ засав.

	Буян тарааж дуусангуут шарилыг нүхэнд хийлээ. Нэг лам дээд язгуурт Сахибыг ерөөлийн үг хэлнэ үү гэж гуйсанд:

	— Талийгаач надад сайн юм юу хийсэн гэж би ерөөл хайрлах болж байна даа? гэж амандаа бувтнаснаа урагш гарч хоолой засаад ингэж хэллээ: — Талийгаач дээдийн дээд ариун шударга хүн байсан юм. Ёсны дагуу өдөр бүр таван удаа мөргөл үйлддэг, их баян хүн байлаа. Баян хүн диваажинд мэндэлдэг нь тодорхой билээ. Өгөөмөр хишиг буян өгдөгт нь бурхан ч, хүмүүс ч тэдэнд хайртай байдаг. Талийгаач оногдсон үүргээ биелүүлсэн. Одоо түүний удам угсаа залгамжлагч нарын ээлж иржээ. Мөнх нойрссон эцгийнхээ сүнсийг хорвоод амгалан байлгахын тулд тэд өгөөмөр байх болтугай.

	Дээд язгуурт Сахиб хоёр гараа өргөн наманчлав. Тэр даруй бүх хүмүүс тосгон руу яаран цувлаа. Заншил ёсоор шөл, талх, чанасан мах зэхжээ. Гэдэс цадахыг үзээгүй ядуус дайлахыг тачаадан хүлээнэ. Гашуудал тайллагын хоолыг эрхэм зочдод байшинд, бусдад гадаа өгөв.

	— Дээд язгуурт Сахиб өгсөн хишгийг чамлаж байгаа учир нэмэх хэрэгтэй юм. Тэгэхдээ түргэн бол бүр сайн гэж оршуулгаас ирэх замдаа нэг шавь Мир Амадад хэлжээ. Тиймээс гашуудал тайлангуут Мир Амад дээгүүр лам нарт мөнгө дахин барив. Эрхэмсэг Сахиб болон бусад лам нар тэр даруй талийгаачийн өглөгч өгөөмрийг шагшиж эхлэв.

	— Эрхмүүд ээ, үнэн явдал өгүүлье! Нэг өглөө Жум ноёны хэрмийн дэргэд олон хүн цугларахад тэнд бэлэвсэн эмэгтэй Мушкундый байжээ. Тэр татвар хураагчид өр төлж алба өгөхийн тулд гучин хоёр афгани зээлээр олох санаатай хүн бүрээс гуйхад цөм дүлий дүмбэ царайлсанд талийгаач Гуль Мамад ганцаар гар таталгүй түүнд бүтэн рупи2 өгсөн юм. Бэлэвсэн авгай сүүлд түүнд гурван азарган тахиа, тавиад өндөг, шар тос авчирч өгсөн л дөө. Тэгэлгүй яах вэ! Хамгийн гол нь хөөрхий эмэгтэйг ташуурдуулахаас аварсан хүний өгөөмөр сэтгэл байсан юм гэж нэг ламын хэлэхэд өөр нэг нь залган авч:

	— Талийгаач бүх тосгон, хавь нутгийн маань түшиг байсан юм шүү. Гачигдсан хүнд туслалгүй өнгөрсөн удаагүй. Хавар зээл өгсөн улаан буудайгаа тариа цайруулахаас эрт ер нэхэхгүй. Тэгэхдээ бусдыг бодвол хөнгөн болзолтой өгч өр төл гэж ер яаруулахгүй. Хэрэгтэй бол жил ч хүлээнэ. Харин өрийн хэмжээ хоёр дахин өсдөг байсан юм. Тэр бол хааяагүй түгээмэл жирийн зүйл шүү дээ гэж нэмлээ.

	Эцэст хүмүүс суудлаас босож гутлаа өмсөхөөр хаалга тийш зүглэхэд дээд язгуурт Сахиб түрүүлж бусад нь дагав. Сахиб ламтан шавь нараар дэмжүүлэн мориндоо мордож бараа бологсдын хамт буцахад бусад хүмүүс ч тарав. Маргааш өглөөгүүр нь талийгаачийн гадаа хивсэн ширдэг дэвсэж дөчин өдрийн турш хойчийн мөргөл үйлдлээ.

	Тэр зуур талийгаачийн хөвгүүд, охид, эхнэрүүд, хэрүүл зодоон байн байн хийж өвгөн Мир Амадын тамыг үзсэн учир тэр ширдгүүд хураасан даруйд, төрөл саднаа цуглуулж нүүр улайлган ийн загнажээ:

	— Эцэг чинь та нарын үр ач нарын идэж барахгүй мөнгө зоорь үлдээсэн байтал та нар юундаа улс амьтны доог болж солиоролдов? Эцэг чинь та нарыг бодож төрсөн дүү болох намайг өвлөх юмгүй орхисон. Гэтэл та нар намайг ч, манай гэр голомтыг ч гутаалаа. Талийгаачийг оршуулж амжив уу үгүй юү, өв хөрөнгө булаалдан уралцаж байх гэж! Үсээ зулгаалцаж хамар амаа бяц няц дэлсэлцсэн байна! Юунд түйвснээ мэдэхгүй байж түйвэх юм та нар. Би одоо ахынхаа байр суурийг эзэлж, та нар намайг хүндэтгэж, үгийг минь дагах ёстой боллоо гэдгийг ямагт санаж явагтун. Битгий хэрэлд, миний гэр голомтыг гутаахаа зогс гэж би тушааж байна!

	Талийгаачийн их эхнэр Шафика нүүрийн халхавчаа улам битүүлэн уйлж:

	— Мөнгөний авдрын түлхүүр бага авгай Гулалид, үнэт цаасны хайрцгийнх гуравдугаар авгай Шаистагыйд бий. Тэр авах гэснээ цөмийг авсан. Харин юу ч хүртэлгүй хоцорсон биднийг ичээхдээ яах вэ! Бид талийгаачид падгүй, хүүхэд төрүүлж өгөөгүй юм болж байна уу? Хөрөнгөнөөс нь өвлөлцөх эрхгүй юм гэж үү? Ийм янзаар хойшид үргэлжилбэл бид үр хүүхэдтэйгээ гудамжинд хаягдаж, баян, ядуу гэлгүй бүгд чамайг дооглон элэглэх болно. Ядах нь ээ хүү Спин минь түргэн ирээсэй бил ээ! гэж дуу тавьсанд хоёрдугаар бэргэн Гульлашта:

	— Мир Амад чиний хувьд бид цөм ив ижилхэн байх учиртай. Чи одоо өрх гэрийн тэргүүн боллоо. Зарим нь чиний ивээлд багтаж бусад нь ивээлийн гадна үлдэж болохгүй. Чи л шийдэж өг! Хөвгүүд даанч нас бага, ухаан суугаагүй, миний хүү хамгийн балчир нь байна. Бэргэд бид бие биеийнхээ үгийг сонсохгүй юм. Нэг өдөр ороод ирэхэд чинь толгойгоо хага цохилцчихсон ч байх юм бил үү, бүү үзэгд гэв.

	Энэ ярианы үеэр эцгийн арван дөрвөн хүүгийн зургаа, дөрвөн охины гурав нь байж мэдээжээр дор дороо эхээ дэмжиж бусадтайгаа хэрэлдэн хөвгүүд нь ч хэнд ч хувиа өгөхгүй, ороод ирсэн бүхний толгойг бяц дэлсэнэ гэж нударга саван бархирч байлаа.

	Мир Амад тэдэнд:

	— Та минь больцгоо. Би та нарын маргааныг таслаад өгөмз. Гагцхүү бусад хөвгүүдийн ирэхийг хүлээх хэрэгтэй байна гэж арга зохиов.

	Гэвч өрх гэрийн байдал өдөр ирэх тутам муудаж хардах сэрдэх явдал улам гаарч тэдний хэрүүл, зодоон нийт тосгоны анхаарлыг татав. Омгийн ахлагч, лам хоёр тэр будилаанаас хонжоо олж, гэдэс, түрийвч хоёроо зэрэг дүүргэж авахаар санаа шулуудаад тэр бүхнийг гойд анхааралтай ажиглана.

	Мир Амадын их бэргэний дөрвөн хүүгийн ууган нь хорин гурав, отгон нь арван настай билээ. Ууган хүү Спин эр зориг, шийдэмгий догшин зангаараа цуунд гарсан, төрөлхийн шунахай учир эд баялгийг эрхэмлэн шүтдэг, мөнгөний төлөө яахаас ч буцахгүй хүн байлаа. Түүний эх бусад авгай нарыг үр хүүхдийнх нь хамт өөрийгөө баяжихад саад тээр хэмээн үзэн ядаж хорон санаагаар хүүгээсээ ер дутуугүй юм санжээ. Тэгээд ялахын баясгаланд эрт умбан ухрахыг мэдэхгүй хүү Спинийгээ буцаж ирэхийг тачаадан хүлээж байсан нь ойлгомжтой юм.

	Өөрсдийн дайсан болох бусад эхнэрийг хүүхдүүдтэй нь цуг замаас зайлуулах буюу ядахдаа гартаа оруулж авах холын бодолтой арга ухааныг Спин болон түүний эх Шафика хоёр бүр талийгаачийн амьд ахуйд дор дороо сийлж байжээ. Эцгийнхээ нас барахад Спин эхтэйгээ тэр хуршмал санаагаа хэрэгжүүлж эхлэхээр шийдэв. Тэд юунаас эхлэх учраа мэдэхгүй байсан хэр нь зорилгодоо тун ойрмог хүрч жаргал эдэлнэ гэж найдаж байлаа. Спин олон тооны төрөл садан, эцэг нэгт хөвгүүдийн дотроос өрх бүлдээ Мир Амадын дараа орж хүндлэгдэх ахмад хүн болсон боловч түүнийг дураар тавивал бусдаа дуртайяа шараад идчих хүн гэдгийг тэд сайн мэддэг байсан аж.

	Тэд өндөр цэлгэр хашаан дотор гадна, дотор хоёр хотон болон сууна. Бас гийчдийг хүлээн авах тусгай байр бий. Дөрвөн эхнэрийн хоёр нь гаднах, хоёр нь доторх хотонд тус тусын өрөөнд сууж хоол унд ээлжээр хийх боловч зөвхөн хувийн гал тогооны хэрэглэл эдэлнэ. Гэрийн аж ахуйг эмэгтэйчүүд хамтран эрхэлж их эхнэр гурилын пин, хоёрдугаар нь борцолсон мах зэрэг хүнсний зоорь, гурав дахь нь цай, чихрийн зүйл, бага эхнэр сүү, цагаан идээг гэхчлэн хүн бүр тодорхой зүйлийг хариуцдаг билээ.

	Эхнэрүүд хоол хийх, гэр цэвэрлэх, хонь малд тэжээл өгөх ажлыг бие бие рүү түлхэн үргэлж хэрэлдэж голдуу зодолдож сална. Одоо эр нөхөр нь нас барсны дараа зодоон нь жинхэнэ тулалдаан болон хувирч хүүхдүүдийг хамрах болжээ. Тэд эцгийнхээ бусад эхнэрийг нүд үзүүрлэн үр хүүхдийн хамт хамгийн бузар үгээр хараан зүхнэ. Ердөө зургаан настай хүү, найман настай охин хоёртой хоёрдугаар эхнэр Гульлаштын хүүхэд бага учир түүнийг улам ч илүү зовоодог байв. Хөөрхий эмэгтэй эдлэх эрхийнхээ тухай ам нээж гунших төдийд тал бүрээс нь довтолно. Тийм явдлын дараа гашуун зовлондоо гонсойн хэдэн шөнө нойргүй хонож өдөр нь гадаа суугаад гаслан орилдог байлаа. Охин, хүү хоёр нь эхтэйгээ дуу нийлүүлэн орилоход бүр ч эмгэнэлтэй харагдана.

	Спин эх, дүү нарын хамт дотор талын хотонд суудаг байв.

	Нэг удаа Спин бодлоо эхдээ ний нуугүй хэлжээ:

	— Бид хэдий болтол гачаалд амьдрах юм бэ? Би азгүй хүн юм! Эцэг минь нас барж залуу насыг минь баллав. Намайг мэндлэхэд ганц хөгшин адасгатай, түүгээрээ хавь ойрын тосгон зулж аар саар юмны наймаа хийдэг байсан шүү дээ. Намайг гэрлүүлэх сүй зэхэж тохмын чинээ газраа худалдчихсан. Хүнд бэрх амьдарч байснаа та санаж байгаа. Гэвч аллахын өршөөл их юм. Нэг удаа аав, ачааны чиргүүл онгоцонд дайгдаж хэдэн тосгоноос тариа худалдан аваад хонжоотой дамлаж баяжсаныг санана уу? Эцэг баяжих тусам олон эхнэр гэрт авчирч түүний жаргал миний зовлон болон эргэсэн юм. Энэ хэцүү цагт, эх минь, та надад тусал, элбэг дэлбэг амьдралтай залгахын тулд юу чаддагаа хий. Би зарим хүнтэй зөвлөсөн. Миний нөхөд зовлонгоос гарахад тусална гэж байна. Яавал дээр болохыг та бид хоёр нухацтай бодох хэрэгтэй болж. Өөртөө оногдох бүхнийг салгаж авна шүү! Аавтай хамт амаргүй амьдрал туулсан. Аав таны ачаар хөлжсөн болохоор өв хөрөнгийн дийлэнх бидэнд ирэх ёстой гэж та өөрөө ярьж байсан даг.

	Шафика яг ингэж бодож байсан учир хүүгээсээ ийм үг сонсоод туйлын их баярлаж Торпекый охиндоо цай чанахыг захираад Спинд хандан:

	— Хүү минь, бүх юм бурхны тааллаар байдаг хойно удахгүй тусдаа байшинтай амар жимэр суудаг болж бусад бэргэдийг дураар захиран сууна гэж би тун их найдах юм. Хүү минь чи хараарай: би энэ өмхий намгаас заавал сугарч гарна. Тэгэхэд чиний хуримыг яаравчлан хийж ач нараа баяртай хүлээх болно гэж хэлэв.

	Торпекый хоёр онхор аяга, цэнхэр данх оруулж тэдний өмнө тавиад:

	— Бузар хорт Гыр намайг алгадчихаад гадагш зугтаалаа. Хөөгөөд гүйцсэнгүй. Барьсан бол гэсгээж орхих байсан юм! Ах минь, чихийг нь таслаад өгөөсэй билээ. Үгүй бол би өөрөө арьсыг нь хуулаад өгөмз, чамайг! гэж гонгиносонд Шафика охиныхоо хацрыг илж толгойг нь цээжиндээ наагаад

	— Битгий уйл, хонгор үр минь. Бүтэлгүй новш байгаа юм. Буцаад ирэхэд нь ураад хаячихъя. Над шиг ээж заяасан хойно чи газардахгүй, айлтгүй! гэж энхрийлэн хэлэв.

	Спиний дүү хүү гүйн орж

	— Омгийн тэргүүнтэн таныг гадаа хүлээж байна! гэж бархирсанд Спин аягаа холдуулж гутлаа яаруу өмсөн гарч гийчинтэй мэндлээд гэртээ урилаа. Спин зочдын өрөөнд үргэлж хүн хөлхөж байдаг учир тийш оруулах аргагүй байгаадаа уучлал гуйгаад миний өрөөнд яривал дээрээс гадна эх минь тэнд бэлэн цайтай сууж байгаа гэж нэмж өгүүлэв. Спин эрхэмсэг гийчинд дэр, олбог авчрахыг эхдээ захиад

	— Та орж болгооно уу! гэж зочныг найрсаг урив.

	Намхан хаалгаар зочин бөгтийн ороод суухын өмнө Спиний эхийн амрыг эрж,

	— Царайг чинь харвал уй гашуу тайлагдаж засарчихсан байна. Бурхан эр нөхрийг чинь аваачсан ч хэдэн хүү төрүүлж өгчээ. Тэднийхээ төлөө амьдарч, баярлаж явах ёстой болж дээ гээд орхимж нөмрөгөө мөрөөсөө мултлан дэрэн дээр хаяж олбог дээр суун хатгамал тоорцог малгай тойруулан чанга ороосон толгойн ороолтоо авч өвдөг дээрээ тавив.

	— Чухам тан шиг буянтнууд л бидний төдийгүй, аймаг омгийнхоо нэр төрийг хамгаалах юм даа. Ийм хүмүүсийг бурхан ард түмэнд олноор заяах болтугай. Спиний талийгаач эцэгт хэчнээн их тус болсныг тань бид хэзээ ч мартахгүй! Та дэмжлэг үзүүлээгүй бол нөхрийг минь шүүхээр элдэж гүйцэх байсан шүү. Муу цаг ирж дээ. Хүнд мөнгө зээлдүүлбэл буцааж авна гэж горьдолгүй болж. Бөөсөнд бариулсан навсгарууд өнгөн дээрээ гэнэн цайлганаас бус, үнэн хэрэгтээ аллахын буянаар идэх хоолтой яваа биднийг үзэн яддаг юм. Тэдний гарт юм алдвал хохь гэсэн үг. Хүүхдүүд өлсөж байна, бид өөрсдөө өлссөндөө гэдэс зангирч явна, юм зээлүүлээч гэж уйлж хайлан гуйж гувшиж авчхаад өрөө төлөхийг хүсэхгүй, цаг нь ирэхээр арга бач гарган түмэн шалтаг зааж, өгье ч гэсэн юм алга гэж андгай тангараг тавьцгаана. Яг ийм мөчид омог аймгийн эрхэм тэргүүн та нар бидэнд тус болж хараал идмэрүүдийг шүүхэд шилжүүлэн тэднээр шариатын сургаал, хууль ёсыг мөрдүүлж бидэнд төлөх ёстой бүхнийг дор нь гаргуулан өгдөг. Тийм учраас бид та нарын ач тусыг санаж явдаг. Та нар болон засгийн газар байгаагүй сэн бол бид шударга ёсыг ер үзэлгүй, барлаг, ядуусын гарт цөм үхэж, эдлэн газар, цэцэрлэг, мөнгө, нэг үгээр хэлбэл бүх эд баялгаа тэдэнд алдах байсан даа.

	Эмгэний эдгээр зусар үг омгийн тэргүүний санаанд яв цав нийцэж, тэр ихэд маадайн, хөгжилтэйгөөр

	— Үнэн шүү, Спин. Эвий зайлуул, эцэг чинь тариаг чухам хэдийд ямар үнээр худалдахыг мэддэг хүн байсан. Намар алт ч юүлсэн худалдахгүй шүү. Харин өвөл өндөрлөж хүн бүр саваа гүвэх үеэр байшингийн гадаа хүн дүүрэн цугларсан ч харамгүй өгдөг байсан юм. Бид ч тиймэрхүү ажил хийж дөнгөх нь дөнгөнө л дээ. Гэхдээ чиний эцэг гарамгай авьяастай хүн байж билээ. Гэм нь хошуу ноёны нарийн бичгийн даргад очиж учир ярилцах болбол барахгүй дээ. Тийм үед оронд нь би очдог байлаа. Тийм буурьтай баян хүнд туслалгүй яах вэ! Би омгорхог зантай, өр төлөхөөс зайлсхийдэг этгээдүүдийг дахин ам ангайхгүй, ямар ч нөхцөлийг хүлцэнгүй зөвшөөрдөг болтол дэглэдэг сэн. Муусайн ядуус олон, бид цөөхөн учир бид бие биеэ дэмжихгүй бол тэдний зууш болох билээ. Зуугийн эсрэг ганцаар үзэлцээд нэмэр алга. Үгээгүйчүүд үг хэл ойлгохгүй, тэдэнтэй ташуургүй ярих юм биш. Ийм л байна шүү дээ!.. Яана аа, ярьсаар байгаад цайгаа хөргөчих шиг боллоо гээд чимх тамхи амандаа хийхээр завдсанаа буцааж хайрцагт нь хийгээд аягатай цайнаас залгин шалан дээр тавихдаа, — Цай бүр хөрчхөж! гээд дуугүй болов. Тэгснээ түдэлгүй: — Танайхан гэр дотроо хэрүүл маргаантай, урьдахаас долоон дор байгааг би мэдсэн. Чамайг дүү нартай чинь эвлэрүүлэх юм сан. Нөгөө хэдэн хүнийг алсан тухай хэргээр орон нутгийн эрх баригчид намайг дуудаж байгаа. Миний юу ярьж байгааг мэдэж байгаа биз дээ? Чамаас тодорхой асууж амжилгүй өдий хүрлээ гэхэд шуугиан дэгдээсэн тэр хэргийн талаар үг өдсөнд Спин сэргэн

	— Тэгээд яаж шийдсэн бэ? Олон хүн холбогдсон ээдрээтэй явдал гэж ярилцах юм гэвэл гийчин Спинийг тун учиртай харснаа маадгар царайлан ингэж сайрхав.

	— Мал байвал малчин хэрэгтэйг Спин чи мэднэ. Хоньчингүй хонь хоолгүй. Ноёд, баяд байхгүй бол татвар хураагчид хонинд орсон чоно шиг ядуусын адасгыг хуулж тэднийг луйвардаж гүйцнэ. Гэтэл маанагууд бидэнд талархахын оронд гэр голомтыг маань зүхэж, гэргий хүүхдийг маань занадаг шүү дээ. Яах вэ хүн амины хэрэг гарсан нь үнэн. Бүхэл комисс, дээгүүр дарга нар ирсэн. Аз болоход шоронд нэг ч хүн хийлгүй өнгөрлөө. Мэдээж, идээ будаа болж нэлээд гарлага гарсан. Чи бодоод үз. Ийм хэрэгт эсвэл дарга нарыг зулгуйдах, эсвэл гав гинж зүүх болдог хойно. Бурхан минь, хэний ч амыг хамхиж чадах хүч бидэнд байна шүү дээ!

	Спин халуун цай авчрахыг эхээсээ хүсээд царайчлангуй мушилзан

	— Танд баяр хүргэе! Ам юу ч гэж чалчиж болно. Хар юмыг цагаан гэж хэлсэн ч дур. Харин мөнгөгүй бол яах ч аргагүй. «Ямар ч хилэнцийг мөнгөөр наманчилж болно» гэж талийгаач эцэг минь хэлдэг сэн гэв.

	Спин омгийн тэргүүний хүч чадалд бүрэн биширч ажил төрлөө зөвшин ярихаар шийдлээ.

	— Ээж ээ! Би ноёнтон гуайтай ний нуугүй ярилцах хэрэгтэй байна. Та гадагшаа гарч хэнийг ч нааш нь бүү оруул. Бидэнд хэн ч саад хийхгүй байлгахыг тун хичээгээрэй гэсэнд Шафика хилэгнэн минчийж

	— Хараач, эцгийгээ хуулчхаж. Үргэлж үнэгэн заль сийлж надад итгэхгүй, сав хийвэл нууцгай сэмхэн юм хийдэг байсан. Аз чинь болоход ноёнтон манайд зочилж ирж. Тэгээгүй бол чи зүгээр өнгөрөхгүй байсан шүү гэж хэлээд гийчинд цай аягалангуут гарахаар завдвал хүү нь эхээ энхрийлэн харж

	— Битгий уурла! Би таны мах цусны тасархай шүү дээ. Эхээсээ нуух надад юу байх вэ. Дараа танд цөмийг ярьж өгөмз. Ноёнтон гуай бол манай дотно нөхөр, юмны арга ухааныг төгс мэддэг хүн. Би зөвлөсөн дагуу нь хийнэ гэлээ.

	Шафика тайвширч гадагшаа гарав.

	Спин омгийн тэргүүнтэй хоёулхнаа үлдмэгц түүнд ойртон сууж шүлсээ татвалзан залгих зуур

	— Ноёнтон та «Дэнгийн гэрэл доошоо тусдаггүй» гэдгийг санаж байгаа. Бусдад сайн үйл ихийг бүтээдгийг тань би мэддэг. Харин биднийг мартсан тал байна. Манай гэрийнхнийг журамлана гэж амлачхаад одоо хүртэл тэгсэн юм байхгүй өөр ажил төрөл хөөцөлдөж явна. Эцгийн эд баялаг өдөр ирэх бүр нимгэрч байгааг танд хэлэхээс болохгүй нь. Мөдхөн тариа хадна. Ургацын дөрөвний нэг нь ч бидэнд олдохгүй болох вий гэж эмээх юм. Эцгийн бусад эхнэр хүүхэдтэйгээ нийлэн хор шар өвөрлөж биднийг гар хоосон үлдээхийн тулд өрхийн бүх эд баялгийг салхинд хийсгэхэд ч бэлхэн байна. Яавал ахиухан авч ах дүүдээ аваачих вэ гэж горьдож байгааг нь би сохор биш дээ, үзэлгүй яав гэж. Тарвасын дөрөвний нэгээс ихийг энэ жил авахгүй дэг. Цэцэрлэгээс жимс дутуу авчхаад байна. Бидэнд туслаач! Танд чадахгүй юм алга шүү дээ гэж урсгасанд омгийн тэргүүн:

	— Чи үнэн хэллээ. Би бүхнийг чадна. Юм бүхэнд аллах надад тусалдаг юм. Чи даанч залуу, үүний учрыг ойлгох болоогүй байна. Эцэгт чинь би хэчнээн их тус болсон гээч! Чамд лав ярьсан биз. Надгүйгээр ийм их эд баялаг цуглуулахгүй байсан даа. Тосгоныхоо услалтын далд шуудууг аваад үзье. Танайх бүх усны дөрөвний гурвыг авдаг. Урьд бол хориод айл өрх тэр усыг хэрэглэдэг байлаа. Аллахын буянд эцэг чинь бага багаар газар худалдаж авсаар байгаад одоо бүх сууриныхнаас их газартай болж. Энэ юу ч биш! Бурхан бид хоёрын тусламжтайгаар эцэг чинь бусад шуудуунуудыг гартаа оруулсан. Хэрэв үүнд дургүйцэх хүн гарвал би хэнээтнүүдийг дахиж ам ангайхгүй болтол хашраачихдаг сан. Шүүх, шүүгчдийн дунд нөлөөтэй, хүндэтгэл хүлээдэгтээ л тэр шүү дээ гэж хэлээд амьсгаа дарах зуур Спин өрсөж

	— Та намайг дэндүү залуу байна гэлээ. Харин би танд элэгнээсээ итгэж, цөмийг ойлгож байна. Танд толгойн сайхан ороолт барьж дээрээс нь юугаар ч бол юугаар шагная. Гагцхүү садан төрөлтэйгөө заргалдах явдал болбол надад туслахаа амла, та. Таныг тусалбал би гарцаагүй дийлнэ гэж итгэж байна. Дээд язгуурт Сахиб, ламтан хоёр намайг дэмжвэл бүр болох нь тэр. Хүний хатгалгаар манай төрөл садныхан бидэнд саад хийж дугуйнд мод шургуулахыг оролдвол... гэж байтал хашааны хаалга тогших сонстов.

	Спин, хэн байх билээ гэж тааварлан таг чиг болмогц гийчин гэнэт дуу алдан

	— Одоо танилаа! Ламтан байхаас зайлахгүй гэснээ, — Чамд сайн санаж тус болох сон гэж бодож явдгаа би хэлсэн шүү дээ. Үдээс хойш танайхаар үзэгдье гэж би өнөөдөрхөн ламтанд хэлсэн. Тэгэхэд өдрийн мөргөлийн дараа шууд очъё гэж амласан юм гэж хэлэв.

	Ноёнтныг үгээ дуусаагүй байтал Шафика орж ирээд

	— Ламтан ирж явна. Охид хаалга тавьж оруулсан байна. Одоохон наашаа ороод ирнэ. Та нарыг хүсвэл би өөр өрөөнд оруулъя гэснээ ноёныг толгой сэгсэрсэнд ламтныг энд хүлээж байгаа юм байна гэж ойлгов.

	Ламтан хаалгаар цухуйгаад

	— Бисмилла!3 гэж тасхийтэл дуугарав.

	Алтан товчтой хар хир болсон цэмбэн хантааз, бохир нөмрөг, зөвхөн нугачааныхаа завсраар цайрах толгойн даг хар ороолтынх нь анхны өнгийг тооцвол ламтан нэл цагаан хувцас өмссөн байлаа.

	Ламтанд дэр, олбог даруй авчирч дэлгэсэн боловч тэр халааснаасаа балиар алчуур, амны хар тамхи бүхий шилэн сав гаргасны хойно сууж нөмрөгөө өвөр дээрээ дэлгэн сэтгэл илт тааламжтай байдлаар алгандаа тамхи аажуухан асгаснаа омгийн тэргүүн тийш хандан ярьж эхлэв.

	— Бага зэрэг саатчихлаа, уучлаарай. Хүмүүс ичгүүрээ алдаж гүйцэж шүү. Удахгүй хорвоо сөнөх нь дамжиггүй дэг. Аллах, шашныг аврах болтугай! Бодоод үз л дээ! Мөргөлийн дараа ажил мэдэхгүй нэг тархи далд шуудуунаас хоногт хэрэглэдэг устай тэнцэх мөнгийг хэрэглэгчдээс татаж сүмийн нэг хэсгийг өөрчилж барих санал тавилаа. Өөрөөр хэлбэл газар эзэмшигчдэд бүх зардлыг үүрүүлье гэсэн үг юм. Уг зардлыг нийт айл өрхийн бүх хүнд хуваарилах хэрэгтэй гэж намайг хэлэхэд тэр бурхны нэр заан гэртээ аманд хийх юмгүй гэж хэл ам хийхээр нь би «Хэл чинь хатаг. Чиний санаанд муу юм шүглэж сүжиг чинь зайлсан байна. Бурхан чамайг тэртэй тэргүй гэсгээнэ» гэсэнд юу гэсэн гээч! «Бага юманд бачимдахаа боль! Гутрах хэрэггүй! Бурхандаа даатга!» гэж байна. Өөрийн ухаангүй, юу ярьснаа мэдэхгүй байна билээ. Аллах шийтгэнэ биз. Би түүнийг сэнхрүүлээд ямар тус байх вэ? Бурхны хараал идмэрүүд хоосон ядуугаа тоочин олуул шуугьсныг яана. Бид энэ хэргийг чамаар шүүлгэхээр болж тарлаа. Бурхнаас няцагчдыг даруйхан байрыг нь олж суулгахгүй бол маргааш гэхэд л бидний толгой дээр сууж хүндэтгэхээ бүрмөсөн болино гэдгийг ойлго. Амнаас гарах нь бус, санахад ичмээр юм нэг шидэл тэнд чалчсан. Үс босоод ирэх шиг болсон шүү! Түй! Тийм шидлүүдээс бурхан биднийг аврах болтугай. За уучлаарай, хадуурчих шиг боллоо...

	Спин босож хоёр гийчинд хандан:

	— Та бидний яриа удах нь илт боллоо. Хоёр тахиа нядалж будаатай хуурга хий гэж ээжид хэлээд ирье. Оройн хоолыг эндээ идэмз. Ламтан та үдшийн мөргөлд очоод хоол дөхүүлээд ирнэ биз гэж хэлсэнд омгийн тэргүүн баярласандаа нүдээ анийлган амаа хий ангалзуулж байтал ламтан өрсөж,

	— Сайн үйл бүтээсний чинь төлөө бурхан чамайг энэ болон хойд насанд чинь тэтгэн түших болтугай... гэвэл ноёнтон ам нээж:

	— Спин ёстой баараггүй хүн. Хүн танихдаа сайн. Бид эднийд хэчнээн ч удаа ирэв дээ, үргэлж зочлуулж идээ будаа харамгүй тавиулж байлаа. Өнөөдөр бид ажил төрөл хэлэлцэж Спинд ашигтай шийдэхээр энд ирсэн учир бүр ч тааламжтай байна. Тэгэхээр бид эднийд өр тавьж хоол барих нь ээ! гэж хэлэв.

	Спин эх дээрээ ухасхийн хүрч зочид оройн хоол барих болсныг мэдэгдээд

	— Хоёр азарган тахиа янзалж будаатай хуурга хийлгэчих. Харин хэнд ч мэдэгдэж болохгүй шүү гэж захив.

	Спин гийчид дээр буцаж ирэхэд тэд яриагаа эхэлсэн байлаа.

	— Талийгаач эцгийн эхнэрүүд бүх эд баялгаа салхиар хийсгэхэд тулаад байна гэж Спин ярих юм. Гагцхүү бидэнд найдлага тавьж байгаа гэнэ гэж ноёнтныг хэлэхэд ламтан бодолхийлснээ Спин рүү эргэж:

	— Чамайг эцгийнхээ морийг дээд язгуурт толгой лам Сахибтанд бэлэглэснийг би сонссон. Тэр олны итгэл хүлээсэн маргаангүй сайн хүн л дээ. Гэхдээ бид бас зөн бэлгэтийн үр удам, бурхны таалалт үйлийг бүтээдэг улс шүү дээ. Иймээс та нар нэг нүдээр бурхны ойр шадар байгсдыг, нөгөө нүдээрээ биднийг, ялангуяа бурхан болон та бүхэнд ижил зүтгэн өдөр шөнөгүй сүмд суудаг гэсгүйг харж байх ёстой. Та нар бидэнд тусалдаг. Энэ бол хөдөлшгүй үнэн зүйл. Бид та нарын төлдөг өмчийн татварын ачаар амь зуудаг. Нөгөө талийгаачийн хувцас хунар байх ёстой доо... гэсэнд Спин хариулахыг завдтал ноёнтон урьдаж

	— Талийгаачийн хувцсыг чамд өгөөгүй байгаа юм уу? Чамайг аль хэдийнээ авчихсан байх гэж бодож байлаа шүү. За яах вэ, оройтоогүй байна. Уй гашуудалдаа болоод цөм мартаж орхиж л дээ. Тэжээгч нас нөгчиж, гэр бүлийн доторх хэрүүл маргаан... Нэмэрт нь Спин аянаас сая ирээд байгааг хэлэх үү. Толгойгоо цагаан бүсээр ороодог манай шүтлэгийн тулгуур хүмүүс мэдээж хоосон хоцорч болохгүй... гэж номлов.

	Спин толгой гудайлган

	— Эцгийн нас барсан өдрөөс хойш миний амьдрал үнэхээрийн там болж гүйцлээ. Мангуу юм шиг явахад нүд ч юм олж үздэггүй юм байна. Тиймгүй бол аль хэдийнээ ухаарч эцгийн хувцсыг танд барихгүй юу гэлээ.

	Ийм үг сонсоод ламтан хагартлаа баярлаж алган дээрээ тамхи хийгээд ноёнтонд залахад омгийн тэргүүн өөдөөс нь боллоо! гэх шиг харж хоёр хуруугаар тамхи чимхэн амандаа хийлээ. 

	Хэдэн минут чимээгүй суусны дараа ноёнтон дуугарч:

	— Миний бодоход энэ гэрийн хамгийн баараггүй хүн бол Спин юм. Тэр эцэгтээ хайртай, нэр төрийг нь эрхэмлэдэг байсан, одоо гэгээн дурсгалыг нь нандигнаж байна. Энэнд тус болж гэр бүлийн доторх эвдрэлээс ангижруулах хэрэгтэй байна гэвэл ламтан дэр налаад ойлгоогүй царай гарган

	— Бурхны ерөөлөөр Спинд бүх юм хүрэлцээтэй байна. Алт ч, мөнгө ч хангалттай. Эцэг нь идээд баршгүй их өв үлдээж! Салхинд хийсгээд ч дийлэхгүй шүү. Юундаа сэтгэл түгших бил ээ? гэж гайхсанд ноёнтон урам хугарч

	— Ламтан гуай та өөр юм бодож шүү. Спин хэнээс ч хараат байхгүйн тулд өмч хувааж бие даан амьдрах хүсэлтэй байна. Өрх гэрт таван эзэн гарчхаад тус бүрдээ толгой мэдэх эрхтэй гэж өөрийгөө үзэж байгааг ойлго. Шударгаар яривал ахмадын хувьд Спинд газар илүү ноогдох ёстой. Эс тэгвэл бусад хөвгүүд балчир учраас талийгаачийн эхнэрүүд тэр газрыг үрэн таран хийж дуусна гэж учирлав.

	— Өө, тийм учиртай юм уу? Ойлголоо. Харин гурав дахь эхнэрийн хүү тун удахгүй насанд хүрэх юм билээ гэвэл ноёнтны дуу ширүүсэх өнгөтэй болж

	— Ламтан гуай та юугаа яриад байна аа? Бид Спиний эрх ашгийг хамгаалах ёстой шүү. Тэр юу хэрэгтэй, хэрэггүйг сайн ялгах болсон хүн. Хүний тусыг мартах ч үгүй гэсэнд ламтан:

	— Эрхэм ээ, намайг буруу үг дуугарсан бол уучлаарай... Толгой дүйрч орхиж гэж зовсон янз гарган хэлэв.

	Яриа тасардгийн даваан дээр Торпекый ламтанд тавиуртай цай авчирч өглөө. 

	Ноёнтон:

	— Спиний дүү байгаа юм. Цээрлэх юмгүй гэхэд ламтан:

	— Бид цайлах хэрэгтэй байна. Ноёнтон гуай яаж болгоон вэ дураар бол. Би бүрэн зөвшөөрнө гэж бувтнаад аягатай цай амандаа хүргэмэгц шалзалж бүр нүдэнд нь ус гүйв. Омгийн тэргүүн үүнийг анзаараагүй юм шиг царайлаад ламтны тусламж хэчнээн чухал болохыг Спинд ойлгуулах санаатай

	— Түрүүнд доод тосгоноос ирсэн хүмүүс таныг сурч явна билээ. Нэг бэлэвсэн эхнэрээс болж заргалдаж яваа гэсэн байх аа. Та хэргийг нь яаж шийдсэн бэ дээ? гэж тайван асуувал ламтан гэнэт царайгаа ихэмсэг болгон хантаазныхаа халааснаас бүдүүн шар эрих гаргаж гүйлгэх зуур

	— Өвөл нас барсан нөгөө Лалай Акийн эхнэрийн тухай юм аа. Нэг омгийнхоо хүнтэй суухыг өв залгамжлагчид түүнээс шаардахад ичгүүрээ алдсан эм адарч, хүссэн газраасаа хүн олж сууна гэжээ. Тэгээд Лалай Акийн үеэл ах дүү, бэлэвсрэгчийн ах дүү нар талцан ирж энэ тухай шариатын сургаалд юу гэж бичсэн байдгийг надаас асуухад нь бэлэвсэн эмэгтэй хувь заяагаа өөрөө шийтгэж хүссэн хүнтэйгээ гэрлэж болно гэж шариатад бичээстэй бий; гэвч та бидний эцэг өвгөдийн бий болгосон омог отгийн заншил гэж юм бас байдаг. Тэр заншил ёсоор бол бэлэвсэрсэн эмэгтэй өрх гэртээ үлдэж нэр төрөө сахих ёстой гэж би хариулсан. Өнөө цагт хүн ичих зовохоо бүр больж лам санваартныг юманд бодохгүй болжээ. Бэлэвсрэгчийн ах дүүс тас зөрж өөрийнхөөрөө зүтгээд байхаар нь омгийн тэргүүн бид хоёр тэднийг мэхэлье гэж шийдсэн гэж хариуллаа.

	— Тэд хэр улс юм бэ? Чинээлэг үү, хоосон уу? Бэлэвсрэгчийн эцэг, эхийг хангалуун аж төрдөг гэлцэх юм. Эндээс та бид хоёрт хонжоо гарах уу, үгүй юү, бүү мэд. Эсвэл гутлын ул элээсэн ажил болдог болов уу? гэж ноёнтны асуухад ламтан жуумалзан дороо холбилзсоноо наалинхай дуугаар:

	— Тэднийх хэчнээн элбэг дэлбэг суудаг гээч. Байшинг нь олон нохой тойрон боргож байдаг. Та мэдэхгүй гэж үү дээ? Тэр эхнэр байдгаараа байж л байг. Юу эс тохиолдох бил ээ?! Харин бид хүч зааж юу ч хийхгүй шүү, ёстой нүгэл! Гэхдээ дахин хэлэхэд гарт юм унавал би татгалзахгүй, өгөхгүй бол гуйхгүй юм даг. Бурхан биднийг бүтээсэн, биднийг тэжээнэ, ам заяачхаад хоолгүй суулгахгүй. Өдий хүртэл гомдоогоогүй юм чинь хойшид найдахаас яах вэ гэж хариуллаа.

	Омгийн тэргүүн Спинийг сонжин ширтээд

	— Алив, эцгийнхээ хувцас хунарыг аваад ир. Аль сайнаас нь шүү. Пальто, нэхий дээл, толгойн ороолт, малгай, юу байна цөмийг! Санваартанд тусалбал аллахад тусалсантай ижил буян болно. Дээд язгуурт толгой лам Сахиб гуайд морь бэлэглэдэг чинь тун сайн хэрэг. Хүмүүсийн талаар, та бидний талаар байнга санаа зовж явдаг үүнийг бодох хэрэгтэй гэхийг сонсонгуут ламтны царай гэрэлтэн:

	— Дээд тэнгэр лам санваартныг биширдгийг тань үнэлж таныг өргөмжлөн алив сайн сайхныг хайрласан байна гэж ихэмсэг хэлээд, — Баячууд та нарыг байхгүй бол санваартнууд яаж амь зуухыг би төсөөлөхгүй байна. Харц олон юмны учрыг ойлгохгүй, ёс зүйг мэдэх биш. Тэдэнд санваартныг өрөвдөх сэтгэл алга, амиа аргалж байвал болох нь тэр! Арав-арван хоёр жилийн өмнө энэ тосгонд хориод хүн суудаг, тус бүр өчүүхэн газартай байсан юм. Тэгээд тариа цохисны дараа ядууст туслах эдийн татвар хурааж дуустал өдөр туж хар ажилд зүтгэсэн хүн шиг ядарч гүйцдэг сэн. Чи үнэмшиж байна уу, Спин? Тэд намайг их зовоосон. Тэгээд ч аллах шийтгэж бүх газрыг нь чиний эцэгт өгсөн юм. Омгийн тэргүүнд, мэдээж ашиг хонжоо олддог байлаа. Одоо татвар хураахад надад амар болжээ. Наанадаж хүнтэй хэрэлдэх явдал гарахгүй гэснээ Спиний үнэхээр үнэмшиж байхыг анзаарч улам цаашлан: — Нөгөө хувцсыг оройн хоолны дараа авчир. Одоо эмэгтэйчүүд ажил ихтэй байх шиг байна. Танайд ирэхэд гэртээ ирэх шиг болох юм гэж би дандаа ярьдаг шүү дээ гэж өгүүллээ. Харин хэн ч хариу үг дуугарсангүй. Ноёнтон бодлогошрон сууна. Ламтан үгээ давтаж:

	— Хувцсыг үдэш авчраг. Одоо эмэгтэйчүүд юм хийж байна гэхийг ноёнтон гуай та ойлгов уу? гэснээ Спинд хандаж, — Хүү минь, чи сэтгэл дундуур байна уу даа? гэж асуухад тэр:

	— Ламтан гуай, өршөөж хайрла. Цөм миний санаанд нийцэж байна гэвэл ламтан гэнэт хаалга тийш ширвэснээ зовсон янзтай

	— Энэ тэр гэсээр эргэж гүйцэж шүү. Мөргөлийн цаг дөхчхөж. Ухиал хийгээгүй байх чинь хө! Ноёнтон та эндээ сууж бай. Сүсэгтэн олон хүлээн чилж байгаа, би явъя. Мөргөлийн дараа хүрээд ирнэ. Эсвэл ноёнтон сүмээр ороод гарах юм уу? Тэгвэл оройн хоолонд цуг ирье гэж учирласанд ноёнтон,

	— Ламтан гуай, та өөрөө яв! Би эндээ мөргөл үйлдье. Бас Спинтэй ярих юм байна. Таныг ирэхэд бид ухаан сийлчихсэн ч байж юу магад гэж хариулав.

	Ламтан орхимж нөмрөгөө нөмрөөд «Бисмилла... бисмилла!» гэж шулганасаар гарахад Спин түүнийг хашааны хаалга хүргээд буцаж ирэв. Ноёнтон олбог налан тааз ширтэж байснаа Спиний хөлийн чимээг сонсмогц хөлөө түргэн татаж царайгаа ёсорхуу болгоод

	— Хөөе, Спин ээ! Чи өөрийгөө азтай хүн гэж бод. Намайг чиний төлөө юу бодож олсон гэж бодно! Өрхийн доторх хэрүүл нэгмөсөн зогсоно. Үүнийг хийхэд хялбар биш ч гэсэн чи хичээхээс өөр арга алга. Аллах чамд аятай эгзэг хайрлалаа гэхэд болно. Чиний дүү жаалууд балчир байна. Бүх зүйлийг чи гартаа оруулах эрхтэй боллоо гэсэн үг. Дурласан бүх газартаа эзэн суусан хойноо эхнэр авч аз жаргалтай амьдралаа эхэлнэ биз гэхэд Спин ойртон суугаад

	— Та бидэнд эцгээс өөрцгүй хүн юм. Талийгаач таныг үргэлж магтдаг сан. Бид таныг биеэрээ таньж мэдлээ. Шүүхэд байцаагдаж байхад нь манай эцэгт таны яаж тусалсныг мэднэ. Надад ч тус болно гэдэгт итгэж байна. Би таны үгээс ер гарахгүй, танаас юугаа ч харамлахгүй. Би пуштун үндэсний хүнээс мэндэлсэн пуштун хүн шүү! гэж талархан хэллээ.

	— Ламтан гуайтай дахин яримз. Зөрөхгүй байлгүй дээ. Ламтанд эцгийнхээ хувцаснаас барихаар шийдсэн чинь зөв шүү. Үнэнээ хэлэхэд, чамайг хувцсыг өөр хүнд өгөх юм уу, надад алга гэж биеэсээ төөрүүлэх вий гэж айж байсан юм сан. Ламтныг ийнхүү аргадаа оруулсан хойно одоо чи бид хоёр түүнээс юутай хүүтэй нь худалдаж авч болох боллоо. Ламтан энд хэчнээн ч жил бидэнтэйгээ жаргал, зовлон хуваалцав даа. Үнэндээ тэр хувцсыг авах эрхтэй юм шүү. Нэмж хэлэхэд эрдэм номтой, бурхны замыг мэддэг, олон давхар олбог дээр өндөрлөж хөл доороо увдис бүхий залбирлын хивс дэвсээд бид бүхэнд ерөөл хайрлаж байдаг хүн юм. Ламтан ном бясалгаж, харж чиглүүлж байдаггүй бол энэ өлөн ноход бие биеэ залгичхалгүй яах вэ. Танилтай бол талын чинээ, танилгүй бол алгын чинээ гэдэг. Чамд нөлөө бүхий анд нар байгаагүй сэн бол эд баялаг заяагаагүй байх билээ. Чи нас залуу, хашир суугаагүй байна. Харин талийгаач эцэг чинь юм бүхэнд овсгоотой хүн байсан юм шүү.

	— Эцэг минь их юманд сургасан. Би өөрөө ч бага сага юм ойлгодог болж. Хүүхэд биш дээ. Хэдэн жилийн өмнө тариачид саалийн үнээдийг маань нядалж орхиод манайд ирж байшинг минь галдах гэж байсныг хэзээ ч мартахгүй. Тэд: «Энэ луйварчин бидний газрыг салгаж авсан! Алив эргүүлж өг!» гэж хашхиралдахад ламтан гуай та хоёр үймээн дэгдээгчдийн өөдөөс гарч хэсэг ярилцсаны дараа тэд ус юүлсэн гал шиг номхорч омог нь дорхноо дарагдсан сан. Ламтны хэлсэн үг санаанд илхэн байна. Тэр: «Хүмүүс ээ! Хүн бүхэн мөнхөд заяасан хувь зохиолтой байдаг. Бурхны тааллаас гадуур юу ч байхгүй. Та нар яагаад зүй бус аашилж гэм зэмгүй хүнд халдана вэ? «Бурхны заяасан юманд дамаа бүү горьд» гэдэг зүйр үгийг та нар дуулаагүй юм гэж үү? Хойд насандаа та нар харамгүй шан хүртэнэ. Яалаа гэж одоо жигшүүрт эд баялагт тэмүүлэх юм бэ? Диваажингийн хаалгаар хожим чөлөөтэй орохын тулд та минь залбирч ухиал, мөргөл үйлдэгтүн! гэсэн юм. Би үг алдалгүй тогтоосон байдаг, гэтэл та намайг дэндүү залуу, юмны учрыг бүрэн ухахгүй байна гэх. Тэр өдөр таны хэлсэн үгийг би насан турш тогтоож авснаа одоохон давтъя. «Хүмүүс ээ, аллах өөрөө ламтан гуайн амаар үгээ хэллээ. Лалын шашинтны эрхэмлэх зүйл бол хүлцэнгүй зан. Үймээн дэгдээгчдийг цөмийг шоронд хатаахаа андгайлъя. Толгойд чинь юу шүглэх нь энэ вэ? Бурхны ачаар ван заяаж, шударга ёс тогтжээ» гэж таны хэлмэгц цөм таг болсон, тэгээд бид ч аврагдсан.

	— За хө, Спин, бид ажил төрлөөс бүр хадуурчхаж. Гэвч ашигтай яриа хийлээ. Чи юу ч мартаагүй байгааг хараад би баярлаж байна. Миний хэрэг эрхлэгч байсан Гандын шархадсан будилааныг санаж байгаа биз дээ? Тэр үед бид мөн ч олон үл бүтэх этгээдийг шоронд хийсэн дээ! Жанчих бүр улам гаардаг улс шүү. Тэднийг номхорсон гэж боддог уу, чи? Шал худлаа! Аятай эгзэг хүлээгээд сууж байгаа юм. Дайрч ирэх юмнаас зайлах аргагүй хойно яая гэх вэ. Хаашаа зугтах юм бэ? Хувь заяаг хуурч болохгүй гэж үнэн үг. Бидэнд дайсан олон. Тэд яавал биднийг баллах вэ гэж горьдож байдаг юм... гээд ноёнтон хэсэг чимээгүй сууснаа, — Юуны өмнө та нар хоёр хуваагдах хэрэгтэй гэж би бодож байна. Яаж гээч? Эх чинь эхлээд Гульлаштатай нэгдэг. Тэр охин, хүү хоёртой. Өмч хуваах болохдоо ламтан бид хоёрыг уриарай. Чиний санаанд таарсан газрыг бид гэрчийн этгээдүүдийн дэргэд шууд чиний эзэмшилд өгнө. Хэсэг хугацаа өнгөрсний хойно Гульлаштыг охины нь хамт хадамд өгөөрэй. Хүүгээс яаж холдохоо сүүлд бодъё. Ингэж чи бүх эд хөрөнгийн талыг мэдэлдээ оруулна. Энэ бол бага зүйл биш. Бусад хоёр бэргэнд үлдсэн нөгөө хагасын тухайд гэвэл түүнийг яаж салгах ухааныг сийлэмз. Гульлаштыг дахин нүдэнд үзэгдэхээргүй холын сууринд хадамлана. Төрөл садан нь ядуу болохоор чамтай заргалдаад байхгүй. Миний төлөвлөгөө чамд таалагдсан бол яаж овжин хэрэгжүүлэх талаар хоёул хамт бодъё гэв.

	Спин гүн бодолд дарагджээ. Түүнийг ноёнтны дуу цочоов.

	— Гол нь хэн ч юу ч сэрдэхгүй байх хэрэгтэй. Ард олон урьдынхаас огт өөр болжээ. Газар сайгүй эмх журам, эх зах алдагдаж, эрдэмт мэргэдийг тоохгүй, лам хуврагийг юман чинээ бодохгүй болсон байна. Эхтэйгээ зөвлөсний хэрэггүй болов уу, за өөрөө мэд. Бүхнийг өөрөө шийдэхээс дээр юмгүй. Нууцлахын тулд тэр шүү дээ. Шаардлагатай асуудлыг ламтантай тохирч бусдыг би өөрөө хийнэ.

	Спиний нүд сэргэн гялалзав. Гульлаштыг охинтой нь хадамд гаргаж газрыг авалгүй яах вэ. Дараа нь бусад эд баялгийг аажуу уужуу гартаа оруулна. Ингэж бодохоос түүний зүрх таатай чинэв. Үнэндээ бодсоноос хавьгүй амар юм байжээ. Омгийн тэргүүн, ламтан хоёрын дэмжлэг юм даа. Дээд язгуурт Сахиб, Спинийг бас дэмжиж таарна. Эд нар харин шанд нь юу нэхдэг бол? Асууж тохирохоос дээр юмгүй байх шүү. Баярлуулах бүү хэл, хэмжээ дамжаагүй их юм шаардвал яана? Ямар ч болов энэ хэргийг янзалж, нааштай бүтээвэл юу харамлах вэ, зохих ёсоор шагнах л болно.

	Спин ноёнтонд нэн хүндэтгэлтэйгээр,

	— Гульлаштын төрхөм ядуу нь мэдээж. Гэвч цөм зөрүүд. Яхирлавал яах вэ? Тэгээд хүүг зайлуулах тийм амар хэрэг биш. Нагац нар нь хөндлөнгөөс оролцож магадгүй. Энийг сайтар дэнслэх хэрэгтэй гэвэл тэр:

	— Хүү минь, аавдаа адуу манахыг заадаггүй юм. Би бүх зүйлийг яг таг бодож тааруулсан. Гульлаштын ар гэрийнхэн юу хийж чадах вэ? Ёстой яаж ч чадахгүй. Гомдол мэдүүлэх үү? Мэдүүлж л байг. Тэнгэрийн ивээлээр бидэнд мөнгө байна. Хахуульдчихна. Зүүн, баруунгүй цацна шүү дээ. Өнөө цагт зоос бол агуу их хүч, бул чулууг ч эргүүлж чадна. Мөнгийг ажлын туслагч гэж хэлдэг ортой үг. Хэрэв гай таарч бүтэл муудвал дээд язгуурт Сахиб, бусад түшмэд тусалж тэдний нүд ирмэнгүүт бүх хэрэг сайнаар эргэнэ. Тэгэхээр хүү минь толгойгоо битгий зов оо! Бодлоосоо ухралгүй, тайван хүлээж бурханд залбир! Ламтанд чи үг хэлэлтгүй. Би цөмийг хариуцъя. Бага зэрэг далайлгахад бууж өгнө гайгүй гэж сургамжлав.

	Авга ах Мир Амадыг таг мартчихсанаа Спин гэнэт ухаарч:

	— Хүүе, Мир Амад надад гай болох хүн байна шүү! гэж дуу алдсанд ноёнтон:

	— Тэр яадаг юм! Нас өндөр болсон хүн шүү дээ. Удахгүй тонилно гэж тайвшруулаад: — Биднийх шиг ийм хэргийг хурдан амжуулдаггүй юм. Өнөөдөр яриад маргааш хийчихнэ гэж бодов уу? Үгүй шүү хүү минь, цөм ээлж дугаараараа болно. Үүнээс гадна Мир Амад чиний эцэгтэй бараг хорин таван жил муу байсныг чи мэдмээр юм даа. Ярих юу байх вэ, бие биеэ үхээсэй гэж мөрөөддөг хоёр байсан юм чинь! Мир Амад эцгийг чинь намайг нүцгэн үлдээлээ гэж гууглаж байна. Надтай ч тэр түнжин тасарсан. Намайг чиний эцэгтэй түүний эсрэг хуйвалдсан гэж цуурсан байна билээ. Мир Амад та нарыг цөмийг үзэн ядаж байгаа юм. «Цөм шатаж үхсэн ч надад пад алга» гэж тэр олон удаа хэлсэн шүү. Та нарын хоорондын хямралдаанаас хувьдаа хонжоо олж сонжихын тулд оршуулгын үеэр сүйд майд болж гүйсэн юм гэж хэллээ.

	Энэ мөчид ламтан сүмээс ирэв. Хаалга түгжээгүй байсан учир шууд явсаар гэрт хаалга тогшилгүй ороод иржээ. Ламтан хашаанд орсон хойноо хүмүүсийн яриа, үл ойлгогдох чимээ сонсож. 

	Нэг эмэгтэй:

	— Чавганц нэг юм сэдэж дээ. Гадаа утаа гарч байна. Хоол хийж байгаа нь тэр. Зочид ирэх гэж байгаа юм болов уу? гэхэд Спиний эхийг хэлснийг тэр даруй гадарлажээ. 

	Өөр нэг нь:

	— Тахиа юу болтлоо гууглав аа? Сонсооч... Омгийн тэргүүн, эсвэл Сахиб биеэр морилж ирэхээс зайлахгүй боллоо... гэжээ.

	Ламтан орж ирэнгүүт түрүүчийн байрандаа суугаад эрихээ гаргаж Спинд:

	— Чи одоо эцгийнхээ оронд өрх гэрийн тэргүүлэгч боллоо. Тосгоныхон цөм чамайг ширтэж байна. Гэтэл гэр оронд чинь юу болж байгааг хар. Үнэмшихгүй явснаа өнөөдөр биеэр үзэж итгэлээ. Нэг гэрийн дотор хүн бүр юу дуртайгаа хийж байж болох уу? Цааш ингэж үргэлжилбэл сүйд болно. Шившгээс зайлахгүй. Би чамд сайн санасандаа хэлж байгаа юм шүү. Намайг буруу хэлсэн бол ноёнтон залруулж хайрлатугай гэсэнд ноёнтон даруй өлгөн авч:

	— Даян хорвоо солиорч гүйцэж гэж хэлэхэд баараггүй болжээ. Гудамжинд яваа хүн бүр хувьдаа баатар, толгойд орсноо хийж байна. Гэртээ харингуут омог нь хаашаа алга болдог юм бэ? Гэр бүл гэдэг бол аргагүй өөрийн захиргаатай юм даа. Ахмед-шаг Бабагийн4 үгийг санана уу:

	 

	Би хорвоогийн бүх юмыг умартжээ.

	Байхаас гал голомт минь сэтгэлд үлджээ 

	 

	гэсэн байдаг. Ламтны хэлдэг түмэн зөв. Гэр оронд чанга дэг хэрэгтэй шүү. Хэцүү ажил, гэхдээ заавал хэрэгтэй зүйл гэж нэмэрлэв.

	Ламтан дахин ам нээж:

	— Чухам үнэн! Ийм нэр хүндтэй айл нэр төрөө нандигнаж хов жив гарах сэжим өгөхгүй байх ёстой. Бурхны ивээлээр сан хөмрөг тариагаар дүүрэн, цэцэрлэг чинь жимсээр баян байна. Тариачин, барлаг хэчнээн байна вэ? Нутаг усаараа шүтлэгээ дээдэлж оногдсон үүргээ биелүүлж байхад эднийх улам баян, улам сайн аж төрж бололгүй яах вэ! «Өөх таргалдаггүй» гэсэн зүйр үгийг учиртай зохиосон хэрэг шүү. Би Спин чамд сайн сайхныг бэлгэдэж ярьж байна. Чинээлэг хүмүүс нэр төрөө бас сахидаг бол гэр орон нь өгөөмөр баян, далимд бид ч түмэнд нэртэй, мөрөндөө хувцастай аж төрнө. Харин танайх өөдлөхгүй болж, эд баялгаас хагацаж, бас дээр нь бидний дэмжлэгийг алдвал өлөн нүцгэн улсыг, та бидний дайсныг яаж дийлэх юм бэ? гэвэл Спиний уур хүрч:

	— Таны сургаал заавар ямагт тус хүргэдэг. Та бидний төлөө сэтгэл өвдөж, бидний сайн сайхан, аз жаргалын төлөө санаа зовж явдгийг би мэднэ. Миний санаашрал ч мөн тийм. Бидний энэ ярианы тухай хэн ч мэдэлгүй өнгөрнө гэж найдъя. Хэрүүлээ болиоч гэж талийгаач эцгийнхээ эхнэрүүдийг би нэг бус удаа гуйсан. Бүр зодож үзсэн. Ер нэмэргүй, муур шиг л уралцах юм. За гайгүй, яахаа одоо мэдэж авлаа. Тус бүрийнх нь байрыг зааж өгөөд өөрөө эцэг шигээ гар хумхилгүй хөдөлмөрлөнө. Бурхны ерөөл, та бүхний тусламжтайгаар бид бүх асуудлыг зохицуулж чадна гэж хэлээд эцгийнхээ хувцсыг оройн хоолны дараа ламтанд авчирна гэж ам өгснөө санаад годхийн босож уучлал гуйгаад гал тогооны өрөө рүү яаран очив.

	— Ээж ээ! Аавын хувцсыг та хааш нь хийсэн бэ? Хоолны дараа ламтанд өгөх болоод байна. Биднийг саднуудаас ангижруулахад омгийн тэргүүнтэй хамтран туслах юм. Гармын хажуугийн их цэцэрлэг, голын нугыг манайд үлдээхээр амласан гэхэд эх нь хуруугаа айсан янзтай уруулдаа хүргээд гал тогооны эсрэг булан руу толгой дохив. Тэнд Гульлашта хоол бэлдэж долоон настай охин нь дэргэд нь эргэлдэж байлаа. Гэвч Шафика санаа амран:

	— Өө тийм, чих хатуутайг нь мартаж орхиж. Охин юугаа ойлгох вэ гэх зуур Спин тэдний хажууд гүйн хүрч:

	— Чамд энд байх ямар хэрэг, байна? Зайл. Энд тэндгүй тэнүүчилж явдаг буг бол оо юу? Амар заяа үзүүлэхгүй юм. Ёлом тусмар чамайг! гэж аашилбал охин саявтар ямар ч шалтгаангүй Спинд алгадуулснаа санаж айсандаа эхдээ наалдан чарлав.

	— Хагарч үхээрэй чи! Өнөөдөр миний хоол хийх ээлж. Жанана бин хайрч, та нар өөрсдөө тахиа алж, будаа чаналаа. Над руу юундаа архираа вэ, элэг барих нь уу? Чи үхвэл таарна!

	Шафика хүүгээ яаран өмөөрч Гульлаштыг шившигтэй муухай загнав. Спин эхээ холдуулаагүй бол хоёр бэргэн гарцаагүй зууралдаж авах байлаа.

	— Эцгийн чинь хувцас хунар надад алга. Гулалид байгаа. Авдарт хийсэн Гулали надад шаралхсандаа чамд өгөхгүй дээ. Тийм болохоор асуулгүй, шууд очоод авдраас нь гаргаад авчих гэж Спинд эх нь хэллээ.

	Хүндэт гийчдийг удаан хүлээлгэх болсноо Спин мартсангүй шууд Гулалийн өрөө рүү гүйхдээ эд хувцас өгөхөөс татгалзвал нэвширтэл жанчина гэж шийджээ. Спиний аз болоход Гулали өрөөндөө байсангүй. Найман настай охин нь

	— Ээж одоохон ирнэ. Эмээгийнд очсон гэхэд Спин харамсан

	— Өвөөгийн хувцсыг хааш нь хийснийг мэдэх үү? гэж асуувал охин авдрын хажууд очиж хучлагыг чангаагаад дийлсэнгүй.

	— Энд бий, ах аа! гэлээ.

	Спин шалмаг хөдлөн авдрын юмыг цөмийг гаргаж шалан дээр хаялах хооронд хэрүүлгүй өнгөрсөнд баярлан:

	— Миний дүү, өндөр болоорой! гэж охиныг ерөөв.

	Хувцас зөндөө их гарсан тул хоёр удаа явах хэрэг гарлаа. Ламтан духныхаа үрчлээг тэнийтэл баярлаж хүнд юм үүрсэндээ бөгтийн яваа Спинийг үзээд

	— Хүү минь, ядрав уу? Дүү нараасаа дуудаж туслуулахгүй яагаа вэ? гэхэд ноёнтон эргэж

	— За ламтан гуай минь! Спин танд их бэлэг хүртээж урьд дутуу авсныг чинь гүйцээх шив. Талийгаачийн үр сад нар чамайг гар хоосон явуулчихгүй улс гэж би чамд хэлсэн шүү дээ гэв.

	Спин дахин гадагш гарахыг завдсан боловч ламтан болиулж

	— Хаачихна вэ? Бидэнтэй жаахан суу л даа гэсэнд

	— Тэнд бага сага эд юм үлдсэн. Аваад ирье. Тэгээд сууцгаая гэж хэллээ.

	Ноёнтон ламтны хагартлаа баярлахыг хараад

	— Яах вэ, аваад ирэг. Талийгаач юм ихтэй хүн байсан юм. Аллахын ач шүү! Аль нэг барлаг юм уу, тариачин байсан бол бөөсний үүр болсон хувцсыг шатаахаас өөр зам байхгүй сэн гэж зөөлөн хэлэв.

	Ноёнтон бурж байх зуур Спин бүтэн тэвэр эд юм дахин авчирлаа. Ламтан биеэ барьж чадалгүй

	— Лалын шашинтан аргагүй мөн юм л даа, бурхан минь! Аллах нүдэнд үзэгдэхгүй ч, үйл буяныг нь хэм ч атугай үзэх юм гэж дуу алдахад ноёнтон:

	—Хоол болтол юу байгааг үзэх үү? Тэсмээр байгаа бол сүүлд ч яах вэ гэж санал болгов.

	Спин инээмсэглээд

	— Хоол бэлэн боллоо! гэж сонсголоо. Ламтан:

	— «Эхлээд хоол ид, сүүлд нь ярилц» гэж хөлгөн сударт өгүүлсэн байдаг юм. Цөмийг яаж хурдан үзэж амжих вэ. Уул шиг овоолсон байхад! Нэг бүрчлэн яаралгүй, сайтар болгоож үзнэ шүү. Гэвч та хүсвэл... гэнгүүт ноёнтон нэг юм хэлэх гэтэл ламтан үргэлжлүүлж

	— Ямар боловч аллахад бид талархах ёстой. Дээд язгуурт Сахиб үнэнхүү өндөр хэргэмтэй ч бид бас сүмд зай эзлэх лүндэнтэй юм шүү. Тэр гэгээнд Спин бүрэн тоногтой морь бэлэглэж. Тэгэвч намайг огт гомдоосонгүйд би баярлаж сууна. Би насан турш бурханд зүтгэж хүмүүст номлол үйлдсэн төдийгүй, нэлээд жинтэй тусламж үзүүлж ирлээ шүү дээ. Одоо Спин та хоёр миний шархалсан сэтгэлийг мөнхийн рашаанаар мялаав. Аллах та нарыг энэрч диваажингийн үүдийг өмнө чинь нээж өгөх болтугай. Цагаан ороолт ороосон хүмүүс бид та нарын төлөө залбирч, сайны ерөөл, үйлийн бүтэмжийг ямагт хүсэж байдаг... гэв.

	Энэ мөчид ухиалын зэсэн домбо, том гуулин төмпөн барьсаар Топекый тэдэн дээр орж ирээгүй бол ламтан яриандаа бүр дампуурах байлаа. 

	Ноёнтон суниан

	— Нэг удаа «Ямар хөгжимд илүү дуртай вэ?» гэж ламаас асуусанд «Хойноос нь гүнцэг залгадаг болохоор ухиалын домбо, гуулин төмпөнгийн эгшигт дуртай шүү» гэжээ гэсэнд ламтан эрихээ халаасандаа хийх сацуу

	— Та онож хэллээ. Бурхны номд идээ, ундааны аль алийг дээдэлсэн байдаг юм гээд, — Одоо цаг өөр болж сэтгэл баясуулах юм ховор болжээ. Лав удахгүй галав юүлэх байх. Хүний хөрөнгө чинээ ч, хүч чадал ч маруухан болсон байна. Аллах шүтлэгийг минь аврах болтугай гэж хэлэв.

	Торпекый ламтны өмнө төмпөн тавихад тэр эхлээд ноёнтны гар дээр хий гэж зангав. Гэтэл омгийн тэргүүн уриалгахан татгалзаж

	— Болохгүй, урьдаар ламтанд хий. Санваартнууд манай бахархал юм. Тэднийг алга болбол хорвоо дэлхий сөнөж бүх юм сүйрнэ. Ялангуяа, ноёд түшмэд бид бүр ч амьдрах аргагүй болно шүү гэлээ.

	Ламтан домбоноос гар дээрээ ус хийлгэх хооронд хоолой засаад хуурамч нялуун дуугаар:

	— Спин ээ, хө, бид юу ярьж байлаа даа? Аа тийм, гэр орон, айлын дэг журмын тухай шүү дээ. Би ирэх замдаа эмэгтэйчүүдийн огцом чанга яриа, хэдэр үгс сонсоод ийм хүндтэй айлын авгайчууд тийм ёс дэггүй байж таарахгүй гэж бодлоо гэв.

	Тэр хооронд зочдын өмнө бүтээлэг дэвсэж хоол таваглав. 

	Ламтан хоолноос ам хүрэхийн өмнө:

	— Хоол улам амттай болохыг бэлгэдэж зоог барихын өмнө «бисмилла» гэж хэлдэг ёстой. Зоог барьсны дараа хойшдын хишиг бурхнаас эрж «шукр» гэж талархсанаа хэлнэ. Үүнийг та нар юу эс андах вэ. Гэхдээ сануулахад хэзээ ч хор болохгүй гэж өгүүлэв.

	Хоолны дараа ламтан гараа зайлаад талийгаачийн овоолсон хувцасны дэргэд очиж хамгийн түрүүнд үнэгэн дотортой орог торгон дээлийн сэвсгэр зөөлөн үсийг илж сайтар үзээд сэтгэл нэн ханав. Дараа нь бусад эд юмсыг анхааралтай үзлээ. Ноёнтон түүнд ойртож дээл, пальто хоёрыг шагшин магтаад

	— За, ламтан гуай минь! Бурхан таны зүүдэндээ ч үзээгүй сайхан хувцас хайрлалаа. Одоо та санаа зовох юмгүй болж, Аллах Спинийг халамжилж аз жаргал, зол завшаан илгээх болтугай! Спин өөрөө эцэг шигээ бидэнд ээлтэй явтугай. Бид чамд ижилхэн сайн сэтгэл өвөрлөж явах учиртай. Гар гараа дагадаг, ганзага уяагаа дагадаг гэдэг биз дээ. Спиний хүссэн бүхэн ёсоор болтугай! гэж хэллээ.

	Энэ үеэр Шафика Спиний хоёр эрэгтэй дүүг дагуулан орж ирээд аяга таваг хурааж бүтээлэг эвхэв. Ноёнтны ярианы төгсгөлийг Шафика сонссон учир зүрх нь баяраар бялхав.

	— Спин эцэг нь зааж сургадаг байсан хэр нь олон юмны учир мэдэхгүй, нас багадаж байна. Эцэг нь зав муутай, бусад эхнэрүүд саад болж Спинийг зүйл бүрээр гүжирдэнэ. Харамсалтай нь талийгаач тэдний үгэнд үнэмшдэг байсан юм. Ноёнтон гуай, та бидэнд үргэлж энэрэлтэй хандаж зовлон дунд орхидоггүй байсан. Бидэнд тэрүүн шигээ дахин туслаач. Бурхан танд өршөөл хайрлаг. Энэ жил юм уу, хойтон жил хийх цэргийн хүүхдийн сугалааг5 би ярьж байна. Сугалаа Спинд таарвал балрах нь тэр, бүр голомтоороо сүйд болно. Бага хөвгүүд минь балчир байна. Бэргэдийн жаалууд амьдаар нь залгина. Талийгаач нөхөр минь таныг туслахыг гуйдаг байсан. Тэгэхэд ам өгсөн атал одоо хүртэл ганц удаа та ам нээсэнгүй.

	— Тэр гайгүй, амархан! Бид ёстой зааныг завагт хийсэн ч чадна. Спинийг эрээд олдохгүйгээр нуучихна, андгайлъя чамд! За наргиан яах вэ! Хүүг чинь нуухын ч хэрэг алга. Би нэрийг нь аль хэдийнээ жагсаалтаас хасчихсан. Спин сугалаа сугалахгүй гэдэг баяртай үгийг дуулгая. Хэрэв хэн нэг хүн хов хүргэвэл талийгаачтай урьд тохирсон ёсоор сургуульд суулгаж, шашны ном судлуулна. Тэгсэн хойно хүмүүс нүд үзүүрлээд үзэг. Гэвч тийм хэрэг гарахгүй гэж итгэж байна. Тэр тусмаа Спин ядуу хүн биш. Мөнгөөр төрсөн хүүгээ ч ална! гэдэг шүү дээ. Тэгэхээр чамд сэтгэл түгших юм алга.

	Ингэж ярилцаж суух зуур ламтан нэхий дээлийг өмсөж, тайлан таарч байна уу, эсвэл уртдаж байна уу гэдгийг яавч ойлгохгүй байжээ. 

	Ноёнтон түүнийг харснаа,

	— Талийгаач та хоёр нуруугаар ижил байсан боловч дээл танд уртдаж байна. Гэхдээ дажгүй. Санваартнууд толгойноос газар шүргэсэн урт хувцас өмсдөг шүү дээ гэж зөвлөв.

	Шафикийн нулимс хацраа даган чийдэнгийн гэрэлд гялалзан урсана. Ламтан талийгаачийн пальтог өмсөөд тэнийлгэн тааруулахыг үзмэгц эхэр татан уйллаа.

	— Хожим өмсөж үз. Юм бүхэнд цаг хугацаа байдаг гэж ноёнтон зэмлэн хэлмэгц ламтан пальтог хурдан тайлаад хувцсыг нямбай боох зуур яавал нэг явалтаар аваачих билээ гэж тархиа гашилтал бодлогошрон Спинээр хэлүүлж тариачдаас нэгийг авъюу гэснээ ноёнтны үгийг өөрийн эрхгүй чагнав. 

	Ноёнтон донгоссоор байлаа:

	— Хүн бүр нас эцэслэдэг жамтай. Чиний эр нөхрийг садан төрөл нь оршууллаа. Энэ бол их завшаан юм. Үр ачдаа төдийгүй, гуч нартаа элбэг хүрэлцэх эд баялаг хуримтлуулснаа ойлгож сэтгэл амар өнгөрсөн нь түүний аз завшаан мөн. Уйлж гинших биш, харин ламтанд барих буюу буян болгон тарааж болох өчнөөн сайн хувцас хунар үлдээсэнд нь чи баярлах ёстой. Үүний төлөө бурханд талархах хэрэгтэй. Энэ олон шалдан ядуусын ижил талийгаач юу юу ч үгүй байсан бол чи яах байсан бэ? Хонгор минь, алдас болно! Өдөр шөнөгүй та нарын төлөө санааширч явдаг дээд язгуурт ламтанд энэ хувцсыг өгсөндөө чи хүн хүнээс илүү баярлах ёстой гэсэнд Шафика:

	— Танд хэлэхэд, би нөхөртөө их гомдсон юм. Хоёр дахь эхнэрээ авчрахдаа надад заншил ёсоор амттан явуулах нь бүү хэл, надад үг дуугаралгүй өнгөрсөн. Би амьсгаа хураатал нь үүнийг уучлаагүй явсан болохоор эдэлж явсан эд юмнаас ангижрахад надад гуних юм огт алга. Сая би нөхрөө амьдаар нь үзэх шиг санаад уйлчихлаа. Гэнэт өрөвдөх сэтгэл төрсөн шүү. Хөөрхий минь үргэлж элбэг дэлбэг амьдарч байсан ч нэг өдөр тайван суугаагүй юм шүү дээ. Тосгон дамжин өр нэхэн тэнүүчилж, гэртээ ирэнгүүт эхнэр хүүхдийн хэрүүл маргааны зарга шүүдэг байсан сан. Аллах нэгэнт авч явсан болохоор бага ч болов яс нь амарна даа... гээд түр чимээгүй болсноо дахин өөрийнхөөрөө зүтгэж: — Ноёнтон таныг гуйя. Миний хүүг сугалаа татуулахгүй гэдгээ дахин хэлж намайг тайвшруулж аль. Өөрөөс нь асуусан чинь тодорхой юу ч хэлсэнгүй гэж улиглавал Спин уурлаж:

	— Энэ тухай ярихаа боль, ээж минь! Түрүүнд танд хэлсэн шүү дээ. Дуугаа тат! гэлээ.

	— Эхээ гомдоож болдоггүй юм. Ариун сударт эцэг эхээ хүндэтгэдэг хүн диваажинд очих хувьтай гэсэн бий гэж ламтан үг хавчуулахад ноёнтон:

	— Хонгор минь, бидэнд ярих ажил байна. Ламтны сүмд бараалхах цаг дөхлөө. Биднийг түр орхиоч гэж гуйлаа.

	Шафикийг гарангуут ламтан Спин рүү эргэж:

	— Тариачдыг унтахаас өмнө хүн дуудаж манайх руу энийг хүргүүлж өгөөч. Харанхуй болчхож. Тэгээд ч би ганцаар даахгүй гэвэл ноёнтон толгой дохиж

	— Спин ээ, нээрэн тэг! Хүн дуудаадах. Унхиагүй мондиуд нар жаргахтай зэрэг нүх нүхэндээ шургачихсан байгаа. Спинийг яваад иртэл ламтан гуай бид хоёрт ярих юм байна гэв.

	Спин гарч хаалга хаамагц ламтан шүдний мөнгөн чигчлүүрээр шүдээ ухах завсар:

	— Чи авах юмаа авчихсан хэр нь дутуу юм шиг суух юм. Лам нар бид бага юманд ханадаг. Омгийн ноёд та нар ханана гэж ер байхгүй юм аа даа гэвэл ноёнтон уурлан

	— Ламбугай, та надад санаа бүү зов. Надад нэмж олдох юм гарна. Ямар ч хэрэгт тэвчээр хэрэгтэй. Тэвчээр байвал зорилгодоо хүрдэг гэж сонсоогүй юу? гэснээ, — Миний хэлэхийг сонс! Юуны өмнө эхнэрүүдийг хоёр хоёроор нь хүүхдийн хамт хоёр тал болгож салгах хэрэгтэй байна. Шафикийг хүү охин хоёртой эхнэртэй нэг тал болгоно. Их цэцэрлэгийн эзэн суух цагаа Спин тачаадан хүлээж байна. Цагаан хувцастнуудыг хүндэтгэдэг, баараггүйгээр нь бид түүнд туслах ёстой юм. Бидэнд гачаал ирвэл түүний эд баялгаас авч дөнгөнө шүү дээ. Спиний дүү хөвгүүд балчир байгааг далимдуулан их цэцэрлэгийг салгаж Спинд өгье. Гагцхүү шариат сударт энэ талаар юу хэлсэн байдгийг мэдмээр байна гэж хэллээ.

	— Бурхан чамайг тэтгэх болтугай! Тэр тун амархан шүү. Чамайг хүсвэл би дээд язгуурт Сахиб гуайг урьж цуг шийдье. Тэгсэн хойно хэн ч үг хэлж зүрхлэхгүй. Түүнгүй ч болно доо. Бурхны ивээлээр та биднийг яасан ч шударга гэж тооцно. Хянуур байя гэвэл Сахиб гуайг урьсан нь дээр. Цаг ямар болсныг та мэднэ. Эсвэл танд өөр бодол байна уу? Шариатын номд нийцэж байвал надад яасан ч хамаагүй гэвэл ноёнтон:

	— Хар толгойгоороо дүүрье! гэж дуу алдаад, — Лалын шашинтан юм чинь лалын шашнаа л баримталъя. Шариатад миний харш үйл хийхийг та ер үзсэн үү? Гэхдээ ардын уламжлал ёсыг бодолцох ёстой гэж өгүүлэв.

	— Маргааш бид Лалай Акийн бэлэвсэн эхнэрийн хэргийг авч хэлэлцэх гэж байна. Шариатыг зөрчинө байх гэж бодож байна уу? Тэгж ярихгүй шүү. Тэр эмэгтэйг яавч өөр тосгонд худалдахгүй гэж дотроо аль хэдийнээ шийдсэн. Гэвч түүндээ тохирох тайлбарыг шариатаас эрж олсон хойноо тэр шийдвэрээ нийтэд зарлана. Чухал шийд гаргахын өмнө би чамтай урьдаар заавал зөвлөдөг. Чи ч бас яг таг бодоогүй юманд яаран хөдөлдөггүй. Би шариатыг биширдэг. Шариатын хүчинд бид идэх хоолтой, хүн бүр бидний гар дээр ухиалын ус хийж өгөхөд бэлэн байна. Чамайг нэг ч удаа шариатын сургаал зөрчөөгүй, нэг ч мөргөл таслаагүй гэж би бүгдэд үргэлж ярьж явдаг. Бас аллах мөргөл нямбай үйлддэг хүний бүх нүглийг уучилж, шалдан ядуусаар түүний эдлэн газрыг бузарлуулахгүй, өөрийг нь доромжлуулахгүй гэдэг. Бурхны боолууд худал хэлэх, ойр дотнынхоо улсыг хяхах, хор хүргэх зэрэг олон явдал гаргаж нүгэл үйлдэнэ. Тэгээд залбирал хийж. мөргөл үйлдэнгүүт агуу их аллахын ивээлээр бүх бузар буртгаас хагацна гэх горьдлого төрдөг.

	Спин тавиур дээр аяга, данх барьсаар орж ирээд ламын яриа тасрав. Юмаа гэртээ аваачихад нь хоёр залуу туслах болсныг Спин ламтанд дуулгасанд ноёнтон:

	— Бурхан минь, одоо таны сэтгэл хана аа биз дээ, ламтан гуай! Спиний асуудлыг та хэзээ шийдэх бодолтой байна? Ер нь яая гэж бодож байна? гэж уулга алдвал ламтан:

	— Хуваахыг хуваа, харин буянгүй хүнд бүү өг! гэдэг зүйр үгийг ноёнтон та мартчих аа юу даа? гэж асуугаад, — Найдвартай арга олох хэрэгтэй шүү дээ гэвэл

	— Аливаа хэрэг зөвхөн анхандаа амар юм шиг санагддаг гэж би танд хэлсэн байх аа гэлээ.

	Ноёнтон, ламтан хоёр бараг өдөр бүр уулзаж Спиний гэр орныхныг яаж журамлан төвхнүүлэх, чухам хэлбэл, бурхныг ч зусардаж, өөрсдөө ч халаасаа дүүргэх ямар арга байна гэж зөвлөдөг болжээ. Нэг удаа ламтан өглөөний мөргөлийн дараа ноёнтныд очиж ингэж хэллээ:

	— Чи Спиний сайн нөхрийн хувьд түүнд гагцхүү сайныг хүсдэг гэж би мэднэ. Хоёул тэднийд бараалхаж хөрөнгийн хуваариар түүнд оногдвол зохих зүйлийг яг таг хэлж өгөх цаг болжээ. Тэр сайн, мууг ялгаж чадах эр болсон байна. Шариатын номд заасны дагуу талийгаачийн бусад хүүхдийг ивээлдээ авъя. Ивээгчээр нь чамайг тавина. Тэгсэн хойно чи Спинийг халамжлан дашрамд хэргийг өөрийн үзэмжээр зохицуулна. Үүний тулд, нэгдүгээрт, талийгаачийн бүх эхнэрийн эцэг эх, ах дүү нарыг талдаа оруулах хэрэгтэй. Тэд саад хийж магадгүй юм. Хоёрдугаарт, талийгаачийн морийг унаж, түүний ар гэрийг даалтад авсан гэхэд хилсдэхгүй дээд язгуурт Сахиб гуайд учрыг ойлгуулах нь чухал байна. Гуравдугаарт, бэлэвсэрсэн дөрвөн эхнэрийг аргалахгүй бол элдэв ааш гаргаж болзошгүй. Энэ гурван болзлыг чи биечлэн гүйцэтгэвэл өнчирсөн хүүхдүүдтэй бэлэвсэн эхнэрүүдэд, Спинд чамд, ер нь хэн хэнд чинь тустай болно. Мир Амад бол хайр гамгүй хатуу, бас талийгаач ахынхаа гэр бүлийг гаргуунд хаяхаас сийхгүй хүн гэдгийг чамд анхааруулъя. Оршуулга дээр тэр сайндаа гүйгээгүй юм. Хонжоо олохгүйгээ ойлгомогц тэднийг бүр орхичихсон шүү дээ. Тиймээс Мир Амадад бүү найд. Харин ч насан турш ахтайгаа зарга хийж, ахдаа чадуулснаа газар сайгүй зарлаж явсныг нь бодож үгэнд нь үнэмших хүн ховор л доо. Түүнээс болгоомжил.

	Ламтны үг ноёнтны санаанд нийцсэн авч,

	— Энэ хэрэгт миний бодоход шариаттай уялдсан хэдэн бэрхшээл байх шиг байна. Талийгаачийн үр сад даанч олон шүү гэсэнд ламтан:

	— Чиний шулуун шударга, ариун сэтгэл, ойр дотынхноо хавчин хяхагчдыг тэвчдэггүй занг хүн бүхэн андахгүй. Тиймээс шариатын номын ёсоор бол чамаас дээр ивээгчийг олохгүй. Надаас тусламж эрж хүн ирвэл би гэрч нарын санал авсны дараа эцсийн шийд6 гаргамз. Гэрч заавал шаардлагатай. Шариатад тэгж заадаг юм гэвэл ноёнтон:

	— Гэрчээс элбэг юу байх вэ. Хориод хүнийг хямдхан хөлсөлчихнө. Өөрийнхөө тариачдад тушаасан ч дур. Нүд ирмэх зуур хүрээд ирнэ. Бэлэвсэн эхнэрүүдийг аргалах явдал хамгийн чухал зүйл юм. Гэвч бурхны тусламж, дээд язгуурт Сахиб гуайн дэмжлэгээр дөнгөнө гэж бодож байна гэлээ.

	Ноёнтон ивээгч болохын ач холбогдлыг эхэндээ нэг их үнэлэхгүй байснаа сайтар тунгаасны эцэст ойлгож нүдэнд нь шуналын гал дүрэлзжээ. Хамгийн түрүүнд эднийд өртэй бүх хүнийг дуудан ирүүлээд өөрийн үзэмжээр шийдэхээр санаа шулуудаж, мунгинаж сааталгүй Спиний эцэгт газар, цэцэрлэгээ барьцаанд өгч дээрээс нь нэлээд их хүү бэлэн мөнгөөр төлсөн хоёр хүнийг дуудуулав. Тэднийг Спиний эцэгт өр дарж бүх ургацаа өгөхөөс татгалзахад Гуль Мамад тэдний адар зөрүүд авир, хорон хэлнээс хулчийсан юм санжээ. Ноёнтон арга буюу уг хэрэгт оролцоход тэр ядуус түүний атгад орж шүүхээр элдүүлсэн билээ.

	Энэ удаа ноёнтон мань хоёрыг авчраад,

	— За эрчүүд, сайн уу? Сууцгаа, ийлдэс ууж, талх ид, тэгээд тухтай ярилцъя гэлээ.

	Ноёнтныг идээ авчруулахаар зарц явуулаад нэрэлхэлгүй юм идэж, эзний сайхан сэтгэлийг зохих ёсоор үнэлэг гэж ядуусыг орхин өрөөнөөс гарахад Тор гэдэг нэртэй нэг нь нөхөртөө хандан

	— Юу болж ингэв ээ? Скан чи юу гэж бодож байна? Урьд бидэнтэй мэндэлдэггүй, ядаж биднийг хардаггүй байсан ноёнтон одоо яагаад гэнэт өгөөмөр болчхов? Биднийг нүхэнд унагах гэж байгаа юм биш биз? Нэг юм сэдсэнээс зайлахгүй шүү. Дахин тамлах нь дээ. Миний дотор нэг л биш! гэвэл Скан бингийн араас ийлдэс залгих зуур:

	— Амаа тат, ноёд моёдтой битгий зууралд гэж чамд хэчнээн хэллээ дээ. Тэгэхэд чи болохгүй, тэдний өөдгүйг батлах гэж үзэлцсэн шүү дээ. Одоо аль шоронгийн хадаас болохоо бодох цаг ирж! гэж хариу өчмөгц ноёнтон орж ирлээ. Тэр царайгаа зулгуй болгон тэднээр нэг ажил бүтээлгэх санаатай байгаагаа хэлсэнд Скан нэг хүний учрыг олуулах хэрэгтэй болж гэж бодсоноо өөрт нь булиа эрс бийг санав. Гэтэл ноёнтон түүний эргэлзээг тайлж,

	— Хэд хоноод лам нарт барих хишиг хурааж эхлэхэд Спиний ажил эрхлэгч гэрт чинь очиж улаан буудай нэхнэ. Тэгэхээр нь баячуудад хөдөлмөрийнхөө үр шимийг дахин мөлжүүлэхгүй, үе мөчөөр минь салгасан ч юм өгөхгүй гэж татгалзаарай. Хүчээр булааж авахгүй байх. Хэрэв хүч хэрэглэмээр болбол салам гөвшөөд өгөөрэй. Хөл, гарыг нь хугалчхав, болгоомжлоорой. Сайн айлгаад орхичих гэвэл Тор:

	— Тэр бололгүй дээ. Харин үхсэн хүн босож тийм аймшигтай шийтгэл үзүүл гээгүй баймаар юм. Энэ явдал юугаар төгсөхийг үнэнээр нь хэлж өг. Биднийг өрөвдөв үү, эсвэл танд алсын нэг бодол байна уу? Би ойлгосонгүй. Эзэнтэн минь ойлгоё гэсэндээ л асууж байгаа юм шүү гэж хэллээ.

	Ноёнтны хариулж амжаагүй байтал Скан ярианд оролцож

	— Чи яахаараа үргэлж хэлээ билүүдэж байдаг юм бэ? Ноёнтон гуай сайн, саар хоёрыг ялгахтайгаа юм чинь. Надад ялгаа алга. Цагаандаа гарсан тэр ажил эрхлэгчийг сайтар хашраахад гудайх юм даанч алга! гэсэнд ноёнтон Торт:

	— Өмссөн хувцсыг нь ураад л болно. Өөр юм хэрэггүй! Харин чи хонь шиг тэнэг бодох юм. Хий гэснийг хий. Чамайг баллачихгүй, бүү ай. Чи ямар өөдтэй амьдралтайдаа ингэж үнэрхэв? Хэнд ч хэрэггүй, энэ гэх юу ч үгүй байж. Чи юу алдах юм бэ? Хонгор минь, тэнэглэхээ больж миний хэлснээр хий. Өнгөрснийг дурсаад яах вэ. Муу санаат явах хатна гэдэг юм шүү. Чи бидний урьдын явдал өнгөрсөн. Одоо бүх юм өөрөөр эргэнэ гэж сургамжлав.

	Сүүлийн үед ноёнтон өмч хуваахад Спин, ламтан хоёртой санал зөрөхгүй гэдгээ тэдэнд итгүүлэхийг хичээж зүйл бүрээр зулгуйдах болжээ. Үүний хамт тэр талийгаач Гуль Мамадын эхнэрүүдэд байн байн очиж тусламж амлан толгойг нь эргүүлдэг болов.

	Ноёнтон баасан гараг бүр дээд язгуурт Сахибынд хэдэн удаа очиж талийгаач Гуль Мамадын ар гэрийн тухай тойруу болон шууд яриа өдөх боловч Сахиб түүнд ойрдоо нэг л дурамжхан хандаж хүмүүсийн дэргэд хүндэтгэх янз гаргахаас биш, хоёулхнаа халз уулзсан үед хүйтэн царайлж халгаахгүй байлаа.

	Нэг удаа ноёнтон түүнээс:

	 Хүндэт та яагаа вэ, надад уурлаа юу? Би юугаараа таны таалалд нийцсэнгүй вэ? гэж асуугаад, — Ер нь санахгүй байна. Би буруу явдал үйлдсэн бол шуудхан хэлчих! Та бид хоёр түнжин хагарч ер болохгүй шүү гэжээ.

	Толгой ламтны хор шар буцлан минчийгээд бөөн тайлбар урсгалаа:

	— Би чамайг бодож өвөг эцэг, эцэг хоёр нь омгийн тэргүүн явсан хүний эрх мэдлийг хассан. Тэгэхдээ чамайг омгийн тэргүүн байх ёстой хүн гэж хүмүүст ятгахыг би ятгаж нөгөө хүнийг гүтгэж муучилсан. Одоо биднийг хэн ч сонсохгүй байгаа учраас чамд илэн далангүй ярьж байна. Миний шавь нар: «Эсгий хийх газар нохой хэрэггүй!» гэгч болж байна гэж надад сануулж байсан юм шүү. Гэтэл би тас зөрж чамайг омгийн тэргүүний толгойн ороолтоор мялаасан. Ингэхийг өөр хэн ч биш, би толгой мэдэж хийсэн. Тэгээд санаа зовох юмгүй боллоо гэж бодсон чинь чи харин миний үзүүлсэн ач тусыг мартаж надаас нүүр буруулан нүүрэн дээр нялганаж гар шүүрэн үнсэж цаглашгүй үнэнч царайлдаг хэр нь цаагуур өөр төлөвлөгөө зохион Спинийг заргад татан оруулаад дундаас нь гараа мялаах санаатай байна. Спин надад морь бэлэглэсэнд чи атаархаж! Би чамайг хоёр тоолох хооронд суудлаас чинь суга аваад хаячхаж дөнгөнө шүү! Чамд энэ тэр ажил даалгасны хариуд өөрөө ашиг хонжоо олчихсон мөртөө надад болон миний зиндааны хүмүүст юу ч өгөөгүй. Лам, гэлэн нарын чадал чансааг мэдэхгүйдээ ганцаараа хамж шингээж явах шив дээ. Юманд хэр хэмжээ байдаг. «Өөрөө бага ид, хүнд бага зэрэг өг, үлдсэнийг...» гэсэн перс зүйр үг сонсоогүй юу? За чамд өөр үг ярихаа больё. Хүн шиг хүн бол чи ойлгох учиртай, ойлгохгүй бол хохь болохоос яая гэхэв.

	Энэ мөчид омгийн тэргүүн яавал Спинээс ахиухан юм салгах вэ гэж бясалгаж суулаа. «За яах вэ энэ гашуун үгсийг даагаад өнгөрөөе. Харин бага зэрэг тайвширсан хойно нь ажил ярина. Юу л болбол болог» гэж тэр бодов.

	Ноёнтон толгой ламд ойртон суугаад,

	— Ний нуугүй ярихаас дээр юмгүй гээд самгардан дуугүй болсноо сэхээ авч бараг гаслах шахам гунигтай дуугаар: — Та бидний эх, эцгээс өөрцгүй. Бид таны мунхаг хүүхдүүд. Эх эцэг нь үрсээ өрөвдөж уучлах ёстой. «Бага нь алдаа гаргахад их нь уучилдаг» гэсэн цэцэн үг бий. Ноёнтон гуай, би үнэхээр төөрөлдөж явжээ. Гэсэн ч намайг элдвээр гүтгэж нэрийг минь таны өмнө гутаасан хортнуудыг бурхан цээрлүүлэх болтугай. Хүний энэрэл хайрыг би яаж хөсөрдүүлэх юм бэ? Лам, гэлэн хүнийг дээдлэхгүй яах юм бэ? Та нар биднийг манай дайснуудаас хамгаалдаг шүү дээ! Намайг та өршөөж хайрла! Таны ний нуугүй хэлсэнд их баярлалаа! Санваартан та нар биднийг халамжлан хүмүүжүүлэгчид гэж хэлэнгүүт түүний гарыг шүүрэн авч урт эрих тохсон эрхий хурууг нь шуналтай озоод хоёр нүдэндээ хүргэж адис авахад толгой ламын дотор уужирч ноёны духыг үнсээд тайвшруулах хэдэн үг хэллээ. 

	Дээд язгуурт Сахибын хилэн энэрлээр солигдохыг үзмэгц ноёнтон баярлаж

	— Эрхэм таныг манайд морилж бор шөл барихыг урья. Тарган хонины зөөлөн мах шүү. Та бид хоёр зоогийн ширээнд хамт суулгүй удсан байна гэж нялганавал

	— Баярлалаа! Буян чинь дэлгэр! Хөл өвдөөд тухгүй байна. Морь унаж дөнгөхгүй байх. Үнэхээр хүсэж байгаа бол хонио энд авчруул. Эндээ найрлая гэв.

	Ноёнтны царайд үгээр хэлшгүй баяр хөөр тодорч толгой ламтны гарыг дахин шүүрч озоод явахаар завдсанд Сахиб гуай

	— Шинэ сувгийг хүн бүр магтах юм. Хоногт зөндөө газар услахаас гадна амт сайхан устай гэлцэнэ. Чи тэр усыг хэдэн хоног ашиглана байгаа. Арга ухаан сүвэгчлээд үз гэсэнд ноёнтон:

	— Тэгэлгүй яах вэ! гэж уухайн тас зөвшөөрөөд, — Суваг бүгдэд таалагдаж байна. Гэм нь дэндүү олон айл тэндээс ус хэрэглэх юм. Олон оготно ноохойдоо хүрэхгүй гэдэг шиг сувгаас болж хэрүүл салахгүй байна. Энийг нь далимдуулан сувгийг гартаа оруулчихъя гэвэл

	— Чи тун мэргэн арга оллоо. Сувгийг нэг биш, ядахдаа хоёр биш, таван өрх ашиглаж байгаа юм. Тэдний дотор найдвартай хүмүүс ч бий. Тэдэнд илэн далангүй ойлгуулж болно. Би их буян хишигтэй салдаг санваартанд тооцогдохгүй. Гэхдээ бурхны ивээлээр би хүрэлцээтэй газартай. Харин тэр газарт минь миний дайснууд шохоорхож байгаа шүү! гэж адарлав.

	Толгой ламтан салах ёс гүйцэтгэхээр босохыг завдсан боловч ноёнтны тас хорьсонд суудлаас өндийж үдлээ.

	Хэдэн өдрийн хойно омгийн тэргүүнийд Спин ирэв. Ноёнтон түүнтэй мэндлээд олбог хаяж суу гэх аятай толгой дохилоо. Ноёнтныг яриа дэлгэх учраа олохгүй байтал Спин ам нээж:

	— Би гомдол мэдүүлэхээр танайд ирлээ. Өчигдөр лам нарын хишиг хурааж ир гэж хэрэг хөтлөгчөө Тор, Скан хоёрынд явуулсан юм. Гэтэл тэд одоо байтугай, хожим ч хишиг өгөх бодолгүй байна гээд баячуудыг цус сорогч гэж нэрлэн харааж, далимд нь таныг ч муухай үгээр дайрчээ. Задарч гүйцэж шүү. Урьд ч сайн дураар өгч байгаагүй улс л даа. Хэрэг хөтлөгч хүч хэрэглэхийг завдсан боловч хуруугаа ч хөдөлгөж амжаагүй байтал тэд түүнийг хөсөр унагаад төрөл садантайгаа элбэж гүвшжээ. Одоо ч хөөрхий минь ёолж гиншсээр байна... гэсэнд ноёнтон бүх юм санасанчлан бүтсэнийг сонсож цаанаа их баярласан боловч өнгөн дээрээ жигтэйхэн зэвүүцэн

	— Бузар мондиуд! Харин чи битгий гутар! Би тэднийг хашраамз. Цөм цагаандаа гарч гүйцэж! Лалын шашинтанд өгөх ёстой юмаа хүлцэнгүй өгдөг байсан үнэнч сүсэгтнүүд хаачив аа? Аргагүй ч юм даа. Өнөөгийн хүн цөм өлөн зэлмүүр, бие сул, хөлөө дөнгөж солбихтой гэлдэрч яваа яс арьс болсон байна. Тэр Тор, Скан хоёрыг аваад үзье. Тэдний эхнэр, хүүхэд амьдралдаа ганц удаа хоолонд цадаж үзсэн гэх үү? Жилийн есөн сарын турш борви бохисхийлгүй, цус садарч, эвэр ургатал хөдөлмөрлөчхөөд тариагаа цохих болоход нь та бид хоёр шуудай барин отож, энийг дүүргээд орхи гэдэг шүү дээ. Хөөрхий тэдэнд хивэг ч үлдээлгүй хамж аваад нүцгэн талбай дээр нь гар хоосон орхидог нүнжиггүй улс бий. Ээ дээ, тэвчээр хэрэгтэй шүү. За би ямар ч байсан тэднийг журамлана гайгүй! гэж хэлжээ.

	Спинд өр тавьсан бусад хүн ч тогтоосон хүүг төлөхөөс татгалзав. Тарвасын талбай түрээсэлж авагчид юм төлсөнгүй. Спинийг тайвшруулахын тулд ноёнтон өртэй хүмүүсийг тухай бүр дуудан ирүүлж ёс төдий хэлж ятгасан болоод өнгөрнө.

	Нэг удаа ноёнтон ламтанд

	— Намайг ивээгч болгоё гэснээ санаж байна уу? Мартчихсан юм уу даа? Миний бодоход ингэмээр байна: өрөө бүү төл, хүүг ч битгий өг гэж хүмүүсийг турхирах болчимгүй хүнийг ивээгчээр тавьж магадгүй байна гэж чи Спинд очиж хэлнэ. Хоосрохын оронд найдвартай ивээгчтэй болсон нь дээр гэж ойлгуулна. Спин сандарч арга сүвэгчилж эхлэх нь мэдээж. Тэр хооронд чи бид хоёр санаснаа амжуулна. Түүнээс гадна, ламтан та нэг л хүйтэн хөндий болчихсон байна. Урьд янз бүрийн сонин дуулгадаг, шариатаас эш татан зөвлөж хүнд байдлаас гарахад минь тусалдаг сан... Харин одоо надтай ямар ч холбоогүй мэт явдаг болж. Юу бол оо вэ? Таныг гомдоосон баймааргүй юм даа? гэж хэлжээ.

	Ламтан нүдээ онийлгосноо сахлаа шувтран байж

	— Энэ хэргийн тухай би өчүүхэн төдий ч умартсан бол бурхан намайг гэсгээг. Лам хүн залбирч, мөргөл үйлдэх ёстой, өөр зүйл түүнд хамаагүй. Гэтэл би таны төлөө хүч хайргүй мэрийж явна. Дөнгөж өчигдөрхөн Спинийд очиж олны дунд таныг магтан энэрэнгүй сайхан сэтгэлийг чинь шагшсан. Харин хэнд ч тулгаж болохгүй. Ажил хэрэг бүхэн хугацаа шаарддаг. Спиний төрөл садан нар, хүмүүс биднийг хүндэлж, айдгаа болилоо гэж гомдол гаргацгааж байна. Би тэдэнд омгийн тэргүүнд найдах хэрэгтэй, бурхан түүнд үнэн шүтлэгтэн, өнчин, бэлэвсэн эхнэрүүдийг гомдоосон хүмүүсийг залхаах хүчийг өгнө гэж хэлсэн. Тэгэхэд тэдний сэтгэл сэргэж чамд улам их итгэж орхино билээ. Эндээ гэхэд, шариатыг зөрчихгүй, хэнд ч муу хэлүүлэхгүй байхаар тааруулж хүний хийж чадах бүхнийг би оролдож явна шүү дээ гэж хариулав.

	Ноёнтны зэвүү хүрч

	— Таны үгээр бол бид нэг хүнийг тонох гэж байгаа юм шиг бодогдохоор байх юм. Угтаа бид хэнийг ч гомдоолгүй хэрэг шийдэх гэж байна. Таны бодлоор хэн нь хохирч үлдэх гээд байна вэ? Энхрийлж, аргадахгүйгээр ер бүтэхгүй. «Зөөлөн нь хатуугаа иддэг» гэж сонссон биз. Намрын тариалалтын наана шийдэх хэрэгтэй. Намайг ивээгчээ болгохыг тэд зөвшөөрнө. Надтай эв түнжинтэй байх хэрэгтэй учраас тэдэнд өөр зам байхгүй. Дургүйцвэл хохь нь болно. Хэнд ч зэмлүүлэхгүйн тулд шариатад нийцүүлэхийг би бас хүсэж байна гэж хэллээ.

	Ноёнтон дээд язгуурт толгой лам Сахибынд очих нь олширч, Спинийхээр үргэлж эргэлддэг болжээ. Тэр өөрийгөө бэлэвсэрсэн өрхийн ивээгч хэмээн тооцож яваандаа эд хөрөнгийнх нь эзэн болно гэж горьдож байлаа. Нэг өглөө ноёнтон орхимж нөмрөг нөмрөн толгой ламынд дээд зэргийн номой, найрсаг царайлан сууж байв. Өрөөнд байсан хүмүүсийн ухарсаар гарч дуусангуут толгой өндийн гэрийн эзэнд ийнхүү өгүүллээ:

	— Талийгаач Гуль Амадын гэрт хэрүүл зарга тасрахгүй, Спин амар заяагаа үзэхгүй байна. Ламтан гуай, бид хоёр эвлэрүүлэх гээд чадсангүй. Дан эмэгтэйчүүд болохоор учир ойлгоно гэж ер алга. Танайх асрамжлан түших хүнтэй болохгүй бол бүх эд баялаг чинь үрэн таран болно гэж би Спинд хэлсэн. Одоо энэ тухай тантай ярихаар ирлээ. Санаа зоволтгүй, бүх зүйлийг таны хэлснээр бүтээнэ. Таны ярьж байсан нөгөө шинэ шуудууны дэргэдэх газрын дөрөвний нэгээс багагүй нь Спиний өрхийнх юм билээ. Та хүнд мэдэгдэлгүй тэндээс нэлээд хэсгийг өөртөө сэм авч дөнгөх байх гэж би найдах юм.

	— Эхлээд хүний хэргийг, дараа нь өөрийн ажлыг бүтээх хэрэгтэй гэж би чамд олон удаа хэлсэн. Сайн санааны эх булаг үүнд байдаг юм. Шуудууны дэргэдэх газрыг сүүлд бол, харин одоо Спиний гэрт дэг журам тогтоох хэрэгтэй байна. Би бэлэвсэрсэн эхнэрүүдтэй, ялангуяа Спиний эх Шафикатай тодорхой ярьсан. Тэд чиний л ярьдгийг ярьж байна билээ. Чиний зөвлөснөөр хоёр хоёроор нэгдэх нь тэдэнд ашиггүй. Цөм өөр өөрийн хувь заяатай юм чинь, нэг нь хадамд гарч, бусад нь хүүхдийн хамт хоцорно. Тиймээс юмаа нэгмөсөн хуваах хэрэгтэй. Тэгэхдээ нэн даруй шүү. Өнчирсөн золгүй амьтдыг хохироохгүй, нэр хүндтэй, шариатын ёсыг хүндэтгэдэг хүн тэдний асрамжлагч болох ёстой. Тийм хүн манай сууринд ламтан, та хоёр байна. Бусад нь харанхуй бүдүүлэг, сайн муу хоёрыг ч ялгахгүй, дэмий шороо хөдөлгөж явдаг улс. Ламтан гуайтай зөвлө, дараа нь хоёул очиж Спинтэй ярилцаарай. Чамайг тэднийхэнд тус болж, асрамждаа авах дуртай байна гэж лам гуай надад ярьж байсан даг. Тосгоны өвгөчүүлтэй ярь, тэдэнтэй зөвлөлд, тэгээд хөдлөхөөс яах вэ.

	Ийнхүү омгийн тэргүүний хүсэж байсан үг цухуймагц тэр арай л толгой ламтны хөлд шургаж унасангүй биеэ барьж шүлсээ залгиад:

	— Бид таны зөвлөгөөг үргэлж дагадаг. Хааяа бидний сайрхуу зан хөдлөх юм уу, диваажин хүрэх замаас буг чөтгөр биднийг хазайлгахад та ариун замд оруулж өгдөг. Би Спинийг дагуулаад тан дээр ирье. Та түүнд сайтар ойлгуул. Тэгэхэд бид ажлаа амархан дуусгана. Лам гуай, Спин бид гурав бэлэвсэн эхнэрүүдийн хувь заяаг хоорондоо аль хэдийнээ шийдчихсэн. Таны дэмжлэгт л найдаж байна гэсэнд толгой лам гэнэт санаж:

	— Бүр мартаж орхиж. Асрамжлагч болохгүй юу гэж Мир Амадаас асуусан чинь ахтайгаа насан турш дайсагналцаж хорин жилийн турш нэг тавгаас хоол цуг идээгүй хойно сэтгэл тэвчихгүй байна гэж андгайлсан. Бэлэвсэн эхнэрүүд, хүүхдүүдийн аль аль нь түүнд итгэдэггүйг би мэдэх болсон юм. Мир Амадыг асрамжлагчаар тавивал өнчирсөн олны заяаг залгиуллаа гэж хүмүүс биднийг муу хэлнэ. Түүнээс гадна ах минь амьд байхдаа намайг цөлмөн хоосолсон гэж Мир Амад хүн бүрд гомдоллож явдаг. Эцэст, Мир Амад харанхуй бүдүүлэг хүн учраас түүнийг асрамжлагчаар тавивал шариатын номд тохирохгүй юм. Ухаалаг, дааж байгаа хүмүүсийнхээ эрх дархыг өмгөөлж чадах хүн асрамжлагч болох ёстой. Асрамжлагч хүнд чийрэг нударга, сэргэлэн ухаанаас өөр юм хэрэггүй. Эдгээр шинжийн аль нь ч Мир Амадад байхгүй, бас чалчааг нь яана! гэлээ.

	— Үнэн шүү. Мир Амадад сайрхах юм алга. Дэндүү чалчаа гэдэг нь үнэн. Тийм хүн тэр их баялгийг цэгцэлж яаж дөнгөх вэ? Спин ч бас түүнээс тусгаарлаж амар жимэр хар толгойгоо даах дуртай байна. Тэр эрийн цээнд хүрч хүдэр хархүү болж шүү дээ. Баяжихыг хүсэх нь ч ойлгомжтой. Одоо түүний олсон юм бүхэн эхнэрүүд, түүнтэй эцэг нэгт хүүхдүүдэд зориулагдаж байна. Харин Спин өөрөө охин, хүү хоёртой зөвхөн Гульлаштад л сайн байдаг юм. Тэгээд ч дэргэдээ байлгах хүсэлтэй байна. Бэлэвсэн эхнэрүүдийг хос хосоор нь хоёр өрх болгож тасалъя гэж миний санал тавьдгийн учир үүнд байгаа юм.

	— За яах вэ, чинийхээр болог! Гол нь тэд ханамжтай байвал боллоо. Шариатын сургаалыг санаж яв. Эс тэгвэл чи бид хоёр диваажинд төрөхгүй шүү!

	Омгийн тэргүүн гарахыг завдтал толгой лам дахин саатуулж:

	— Шинэ шуудууны дэргэдэх газрыг яах болж байгааг ярь. Тэндэх газар арваас арван хоёр харвар7 улаан буудай, хүнсний ногоо, жимсний сайн ургац өгдөг гэж би сонссон. Бүйлс гойд сайн ургадаг, тарвасын талбайгаас хураасан амтат гуаг илжиг арай гэж даадаг гэнэ билээ. Тэр бүгд үнэн бол газар тасалж гартаа оруулбал муугүй юм сан. Гэвч шариатыг хайхрахгүй байж болохгүй. Бид хэнийг ч хясах ёсгүй гэв.

	— Бурхны ивээлээр бид лалын шашинтан болж төрж. Тэгэхээр шариатыг зөрчиж хэрхэвч болохгүй! Шуудуунаас ус хэрэглэгчдийн дотор үгээгүй ядуус олон. Тэд бүх эд хөрөнгөө Спинд барьцаанд өгчихсөн, идэх ч юмгүй байгаа. Газраа бушуухан худалдаад эндээс зайлахын түүс болсон улс. Тэдний газарт Спин шохоорхож байна. Гэвч таныг өөртөө авах бодолтой байгааг мэдээд тэд бодлоосоо даруй татгалзах нь мэдээж.

	Толгой лам тун найрсаг болж,

	— Баяртай. Бурхан чамд аз зол хайрлах болтугай. Би ч чиний төлөө мөргөл үйлдэж бүх гай зовлонгоос чамайг гэтэлгэхийг бурхнаас гуйна. Бурхны таалал байвал үржил шимт газар удахгүй чинийх болно. Чи бурхны шавь нарыг хүндэтгэдэг хүн. Тиймээс бурхан чамд азтай од заяаж гээд түр чимээгүй болсноо, — Спиний ажил үйлсийг надад дуулгаж бай. Энэ хүндтэй гэр бүл задарч сарних вий, юмыг яаж мэдэх вэ гэж учиртай хэлэв.

	Омгийн тэргүүн халааснаасаа мянгатын дэвсгэрт гарган «буянт» та сайтар хар гэх шиг тэнийлгээд дээд язгуурт Сахибын өмнө тавингуут аажим ухарсаар хаалганд ойртож,

	— Энэ удаа би таны жовгонд мал хүй авчирсангүй. Оронд нь энүүхнийг барья. Та тогтоож айлдана биз. Би бол таны хэргэм зэрэгт тэнцэх хүндлэл үзүүлье гэхэд миний бэл дутах билээ. Гэвч хааяа ариун мэлмийн тань өмнө үзэгдэж байхыг зөвшөөрнө үү. Спиний ар гэрийн тухайд гэвэл санаа зоволтгүй, бүхнийг таны сонорт хүргэж байя. Би одоо гэлдэрье. Таныг тэнд шавь нар хүлээж байх шиг байна. Алтан цагаас тань зөндөө үрлээ. Уучлаарай. Эрхэм танд бурхан зол заяа хайрлах болтугай! гээд явлаа.

	Омгийн тэргүүн тосгондоо буцмагц юуны өмнө ламынхаар дайрч түүнийг гэртээ урив. Ламтныг орхимжоо авахаар гэртээ орох зуур ноён яваад өгчээ. Ламтан омгийн тэргүүнийд үдийн зоог барина гэж эхнэртээ хэлээд явав. Ноёнтныг гэртээ орж амжаагүй байтал ламтан тэднийд ирсэнд ноёнтон түүнд үг хэлэх зав өгөлгүй ярьж,

	— Ламтан гуай! Бурхны заалтаар та манай гэрт ирсэн байна. Би эрхэмсэг Сахибынхаас дөнгөж сая ирлээ. Баяртай мэдээ авчирсан шүү. Тэднийд нэг орвол бүр гарахаа мартчих юм гээч. «Сайн хүн өөрөө дэгжихийн зэрэгцээ өөр хүн дэгжихэд тусалдаг юм» гэж Сахиб гуай тун үнэн хэлж шүү. Спиний гэр орны талаар зөвлөлдөх санаатай би бүр өглөөгүүр тэднийд очсон юм л даа. Тэднийхийг үгүйрэх аюулаас аварна гэж толгой ламын амнаас сонсоод би их баярлав шүү. Спинийг түүний эцэг нэгт дүү Гардайтай нэгтгэвэл зүгээр юм, тэгвэл Гардайн эд хөрөнгө Спиний мэдэлд шилжих болно гэж тэр ярьж байна. Бусдыг нь би ивээлдээ авах боллоо. Бурхныг хилэгнүүлж хүмүүсийг гомдоохгүйн тулд бүхнийг гагцхүү шариатын номын дагуу хийх ёстой. Энэ яах вэ, ламтан таны хариуцах зүйл юм гэв.

	Хэрэг иймээр эргэвэл ламтны санаанд дажгүй нийцэх байсан учир:

	— Би таны төлөө үргэлж залбирч талийгаач Гуль Мамадын бэлэвсэн эхнэрүүдийг хоорондоо эвлэр гэж цаг ямагт ятгаж байсан юм сан. Намайг чин үнэнч хүн гэж «буянтан» гэж хэлсэн бол тун сайн. Ноёнтон гуай санаа бүү зов. Бүхнийг шариатын дагуу гүйцэтгэе! Танд тус болохын тулд би чадах бүхнээ хийнэ. Энүүхэндээ гэж хэлэхэд хүмүүс тун муухай санаатай болжээ. Талийгаач Гуль Мамадын гуравдугаар гэргий Шаистагыйн эх эцэг, ах дүү нар таныг ивээгчээ болгохгүй, заргалдана гэж байсан сурагтай. Өчигдөр сонслоо. Үр хүүхдийнхээ эрхийг ямар ч аргаар хамаагүй хамгаална гэж тариачин Лалуд хэлсэн байх юм. Тэд чих өвдмөөр муухай юм чалчиж байсан. Би давтаж зүрхлэхгүй нь! Тэд яаж ч магадгүй амьтад. Бузар хараалыг нь сонсвол хүсэл мөрөөдөл зайлж, дахин тэдэнтэй зууралдахгүйн тулд өөрөөсөө юм өгөх хэрэг гарна гэвэл ноёнтон:

	— Тэднийхэн хэний ч амар заяаг үзүүлэхгүй... Намайг, манай тосгон, омгийнхныг битгий дайраач, манай ажил хэрэгт битгий хошуу дүрээч гэж би тэдэнд хэчнээн хэллээ! Цагаандаа гарсан тэдэнд миний үг илжиг орилох шиг санагдаж байна. Бурхан минь. Гайгүй, шүүхээр шүүсийг нь шахуулаад өгөмз. Хэн тэднийг турхираад байгааг мэдэхгүй юм. Гэсэн ч шоронд хатаана даа. Ээ, бурхан минь өршөө! гэж тачигнахад ламтан айж ухрав. Тэгснээ омгийн тэргүүн арай тайвширч, — Та хэрэггүй юмыг тархиндаа хадгалах хэрэггүй, мөргөдөг үхэрт бурхан эвэр заяадаггүй гэдгийг санаж яв. Би Лалугаас нэгд нэгэнгүй асууна. Хэрэг болбол Шаистагыйхныг ч байцна. Гол нь түргэн шийдэх хэрэгтэй. Та Спин бид хоёрыг урьж дайлаач. Тэгээд хэрхэхээ зөвшин ярилцъя. Арга сийлж юу магад. Битгий цалгард. Ер нь өнөө орой цурвага янзлаад Спин рүү хүн явуул. Энэ нуршаа хэсгийг нэг тийш болгомогц дэмий балай хов жив, үг яриа төгсөнө шүү. Чавганцыг үхэхэд салга өвчин нь цуг тонилно гэж үнэн үг. Харин сунжирвал гай тарьж мэднэ гэв.

	Энэ мөчид зарц тавагласан будаатай хуурга барьсаар орж ирсэнд ламтны арааны шүлс асгарав. Тэр яриагаа өөрчилж:

	— Грандай Ака охиноо арван зургаан мянган афганиар худалдсанаа чамлаж, мөнгө хүүлэгчид хорин мянгаар өгөөд барьцаанд алдсан газраа эргүүлэн авч болох байж гэсэн гэнэ. Үнэндээ сайхан бүсгүй л дээ. Охиныг нь тэргүүн эхнэр болгож өгсөнгүй гэж эх нь уйлж хайлж сүйд болж байна гэж сонсгов. Ламыг явсны дараа омгийн тэргүүн Лалуг дуудуулжээ.

	Лалу хатангир биетэй наранд түлэгдсэн цуцал мэт царайтай боловч ажлын арга ухаан, тэнхээгээрээ алдартай хүн билээ. Хүн бүл муутай айлын тариаг олуул хураалцан туслах үед Лалу таван хүний ажлыг хийж таван хүний идэх хоолыг иддэг байлаа.

	Лалу өрөөнд ороод омгийн тэргүүнтэй мэндлэн буланд сууж ноёнтны юу хэлэхийг хүлээв.

	Омгийн тэргүүн эрих харжигнуулан

	— Лалу Ака! Ямар хэргээр чамайг дуудсаныг чи гадарлахгүй байгаа биз. Шаистагыйн төрөл садан миний тухай юу ярьсныг асуух гэсэн юм. Санаж байгаа бол цөмийг дэс дараагаар нь давтаад хэл гэсэнд хоёр өвдгөө тэврэн эрүүгээ тулан сууж байсан Лалу толгой өргөөд шууд хариуллаа:

	— Тэднийг дэндүү муухай үг хэлэхэд би арай л барилцаж авсангүй. Хэл амаа татаж бай гэхэд ч дүлий юм шиг байхаар нь тэсэлгүй тэдний нэгийг дэлсэж орхисон. Ноёнтон гуай та тэдний чалчихыг юманд бүү бодогтун. Аль хүн чалчихыг тэр гэх вэ. Харин дээрээс нь даварч хэрэлдээд байхаар нь миний эгдүү хүрсэн юм.

	Омгийн тэргүүний царай хувьсхийж,

	— Хэрүүл надад сонин биш. Тэд чухам юу ярьсныг мэдье гэсэн юм гэж хүйтнээр хэлбэл Лалу тухтай завилан суугаад дэс дараалан ярьж эхлэв.

	— Лам гуай та хоёрыг өнчирч бэлэвсэрсэн хүмүүсийн эд баялгийг булаах санаатай чоно адил дайрч байна, ядуусыг хоосолж дуусаад одоо чинээлэгт нь довтоллоо. Гэвч өнчин, бэлэвсэн хөөрхий амьтдыг яавч тэгж луйвардуулахгүй шүү гэлцэж байсан.

	— Ичгүүрээ алдсан хуухайнуудын... учрыг олоод өгье би. Чи хэнд ч үг дуугарч болохгүй. Дуугарвал биднийг зэмлэж нэр барна шүү.

	Тэр үдэш Спин ламынд очиж

	— Олон хүн надад өрөө төлөхөөс татгалзаж байгааг би танд ярьж байсан даа. Жишээлэхэд, Тор, Скан хоёр одоо хүртэл өгсөнгүй. Надад тусална гэж амласнаа та лав мартсан бололтой. Тэр тусламж одоо надад тун чухал болоод байна гэж гомдол мэдүүлсэнд ламтан:

	— Чи Тор, Скан хоёроос зээлүүлсэн улаан буудайгаа нэхэж аваад тэдэнтэй дахиж бүү зууралд гэж зөвлөөд, — Бурхан бидэнд омгийн тэргүүнийг хайрлажээ. Тэдэнгүйгээр бид таглаагүй тогоотой ижилхэн. Ноёнтон хүн бүрийн төлөө санаа тавьж амсхийх завгүй явах юм. Эсвэл талын сайн эрчүүд, үгүй бол хулгайч ирж, эсвэл дээрэмчин хүч тулгагч этгээдүүд түйвээнэ. Харин танайхны тухайд яривал ноёнтон ёстой үйлээ үзэж эд баялгийг чинь өөрийнхөө юм шиг хамгаалж байгаа шүү. Чамд өрөө төлөхгүй байгаа тэр хоёр залхууг ноёнтон мартаж орхисноос зайлахгүй гээд ноён тийш цагаан ороолт бүхий эсгүүрийн хувин шиг толгойгоо эргүүлэн харав. Ноёнтон тамшаалах зуур:

	— Спин чи дэндүү залуу байна. Баяжна гэдэг амар эд биш. Гэвч чи айх хэрэггүй, зоригтой ажилла. Тэгвэл санасандаа хүрнэ! Би чамайг огт мартаагүй, тэгээд ч чамд тус болж Скан, Тор хоёрт ёс журам сануулсан. Эцэг нэгт олон дүү нараасаа тасарч хар амиа бодъё, баяжна гэж чи ярьсан биз дээ. Чи хөл алдахгүй шүү. Ламтан бид хоёрт итгэ. Чиний төлөө хичээж явдгийг минь олон түмэн мэднэ гэвэл ламтан дуу алдаж

	— Омгийн тэргүүн гуай минь! Бүх тосгон таны эрх мэдэлд байдаг, бид бүхэн танд найддаг. Эргэн тойрон цөм нандигнах юмгүй харанхуй бүдүүлэг хүмүүс байгаа хойно өөр хэн биднийг ивээж тэтгэх билээ дээ! Та болон таны ивээл байгаагүй бол бид яах байсан бол? Өлбөрч үхсэн дээ! гэснээ, — Ноёнтон гуай шариатыг биширч, өдөрт таван удаа залбирал үйлддэг, шашны сургаалыг бүрэн дагадгийг Спин чи ойлгох ёстой. Ноёнтон чамд сайныг хүсэж байна гэж хэллээ.

	Ламтан дуугүй болж хоёр тийш найгаснаа чимх тамхи алган дээрээ асгаад охидынхоо нэгийг оройн хоол юу болж байгааг мэд гэж явуулав. 

	Тэгээд яриагаа үргэлжлүүллээ:

	— Муу цаг иржээ. Удахгүй галав юүлэхээс зайлахгүй дэг. Шашин шүтлэгийг минь бурхан өршөөх болтугай! Цөм бусдын эрх дархыг гишгэж хүний эд хөрөнгийг луйварддаг боллоо. Би нэг удаа Шингулийн хүүд гучин ман буудай өгсөн юм. Тэгтэл өрөө төлөх цаг болсныг сануулсан чинь нүдээ бүлтийлгээд манай гэрийнхэн өлсөж үхэж байхад уу гэж загнасан. Омгийн тэргүүнд мэдүүлнэ шүү гэж далайлгангуут дороо номхорчихсон боловч сүүлд дахин догширч «Санваартан, ноёд, шашин, бүх хорвоогийн түшиг болсон та нар хүмүүсийг хэрцгийлж цусыг нь уудаг хүн дүрстэй чонос мөн. Та нар ард түмний цусыг шимэгч хорхой адил сорж байна» гэж аашилсан. Спиний үгийг зүрхэлж дагаагүй бүхнийг Пато гуайн хүү тэр дор нь гэсгээж, босохгүй болтол нармайг нь эргүүлэх нь мэдээж. Тэгэвч та бид сонор сэрэмжтэй байж, зохих үед ёсоор нь, тэгэхдээ анир гаргаж хүнд мэдэгдэлгүй сайтар залхааж байх учиртай шүү. Эс тэгвэл тэнгэрт тулмаар бөөн шуугиан дэгдэнэ.

	Ламтны цэцэн үгэнд саад болж түүний охин домботой ус, тугал гүйлгэмэл том төмпөн оруулж тавилаа. Ноёнтон хуруугаа нужигнатал мушгиад ханамжтай эвшээснээ ингэж өгүүлэв,


— Ламбугай бид хоёр ялангуяа хөдөөгийн бичигтэн мэргэдээс муу үг олныг сонссон. Тэдний үгээр бол бид төр улсын дайснууд юм. Өлсгөлөн, ядуурал, өвчин, зовлон бүх гай гамшиг биднээс болдог гэнэ. Бид байхгүй бол бүх гай арилж аз жаргал ирэх юм байх. Өчигдөр манай нэг тариачин өвгөн Адру миний их хүүтэй хамт үдийн хоол иджээ. Адру манай ногооны доод талбайг хагалж өгсөн болохоор хүү минь энэ жил нэг үтрэмийнхээ сүрлийн хагасыг өвгөнд өгөх санаатай байсан юм. Гэтэл хүү залуудаж Адрутай ширүүн харьцжээ. Адру хариуд нь юу эс бурсан гээч! Бүх хэрэг амаа олохгүй чалчсанаас болсон байна. Миний хүүд Адру ертөнцийн баян чинээлэг нь тариачдын хөдөлмөр, зүтгэлийн үр шим, тариачид байхгүй бол та нар хэдийнээ өлсөж үхэх сэн гэхчлэн бид бүхнийг хараан зүхэж болох болохгүйгээр доромжилжээ. Хүү мэдээж өвгөнийг зохих ёсоор залхаасан хэр нь хэлсэн үгийг нь мартах арга огт алга! Ламтан та ч багадахааргүй сонссон. Бидэнд их, тун их аюул заналхийлж байна шүү!

	Тавьсан хоол барагдахад ламтныг зовоож байсан бодол сэргэж тэр Спинд:

	— Би өчигдөр Мир Амадтай уулзсан. Бэлэвсэн эхнэрүүдийг өнчирсөн хүүхдийнх нь хамт аливаа дур зоргын явдлаас хамгаалж өмч хөрөнгийг нь халдлагаас ангижруулах чадалтай ухаалаг, чамбай хүнийг хурдан олж ивээгчээр тавих юм сан гэж байна. Тэр нас өндөр, чадал барагдсан гээд өөрөө ивээгч болохоос татгалзлаа. Би түүнийг цаашлуулж гуйж гувшиж эхэлснээ сүүлд нь ивээгч үнэхээр хэрэгтэй, Спин өрх тусгаарлах санаатай байгаа учраас насанд хүрсэн эр хүн тэднийд үлдэхгүй нь байна, чи өөрөө дургүйцсэн тул бид өөр хүн олохыг хичээе гэж хэлсэнд Мир Амад гэнэт бодолд дарагдсанаа ер нь омгийн тэргүүнд очиж ивээгчийн үүргийг биедээ авахыг гуйя гэсэн.

	Ноёнтон баярлан царай нь гийж, ам нээх гэтэл Спин урьдаж

	— Ивгээлд авах тухай ярьсаар удлаа. Талийгаач эцгийн минь эхнэрүүд учрыг ойлгоод цөм өөрийн ар гэрээс хүн тавиулахыг хүсэж байна. Хүн бүр бусдаас их, сайныг салгаж авахыг эрмэлзэж байгаа болохоор тэр санаа ойлгомжтой. Ламтан гуай би хувьдаа доод цэцэрлэг, голын дагуух газар, өөрт оногдох өв хөрөнгө, бэлэвсэрсэн эмсээс нэгийг авах хүсэлтэй байна. Бусдыг яах вэ дураар бологтун гэсэнд ламтан:

	— Миний бодоход бүх юм тодорхой байна. Маргааш манайд цуглая. Би Мир Амадыг тосгоны хэдэн өвгөчүүлтэй урина. Гүнцэг барих зуур шариатын номлолын дагуу асуудлыг шийдэмз гэж хэлбэл омгийн тэргүүн түр азнаснаа

	— Надад нэмж хэлэх зүйл алга. Эсвэл энэ асуудлыг биднээр бус, өөр хүнээр зохицуулах хүсэлтэй байна уу?! Тэгвэл Спин ээ, хэлээрэй гэлээ.

	Спиний санаанд голын нуга эргэлдэж, нүдэнд нь өөрөө ногоо тарьж байх шиг үзэгдээд сүүлчийн үгсийг сонссонгүй учир омгийн тэргүүн хэлснээ давтах болов.

	Спин дуу алдан

	— Надад өөр хэний ч хэрэг алга! Уг нь би ёс журмыг бодож дээд язгуурт Сахиб гуайг урья гэсэн боловч тэр юуг яаж хийхийг та нарт хэлж өгсөн болохоор өөрөө заавал морилон ирэх хэрэггүй болж. Маргааш энд цуглаж хэнийг ч гомдоохгүйгээр цөмийг шийдье гэж хэлэв.

	—— Би бол өвгөдийг ч ирүүлмээргүй байна. Гэвч шариатыг зөрчөөд яах вэ. Түүнээс гадна, цаг хэцүүдэж гэрчгүйгээр юм хийх аргагүй, сав л хийвэл будилаан гарч балладаг болж шүү дээ гэж ламтныг өгүүлбэл ноёнтон хөл дээрээ хөлөө тээгээд

	— Тийм, шариат гэдэг чинь амар юм биш. Гэрчгүй бол яах ч арга алга! Цөмийг урьдаар жин тан болгох хэрэгтэй! Тэр өвгөчүүл, Мир Амад номхон улс, бидний үгнээс гарахгүй. Ивгээлд авах тухай бичиг сачгийн хувьд бол тийм хялбар юм алга. Шүүгчийг гуйгаад хэн ч өө сэв олохгүйгээр цөмийг ёсны дагуу бүрдүүлчихнэ гэж ханхалзлаа.

	Бүтэн долоо хоног ч өнгөрөөгүй байтал талийгаач Гуль Мамадын бүх эд хөрөнгө газар, цэцэрлэг, бэлэн мөнгө, гэрийн эд агуурсыг хуваасан байлаа. Түүний хоёр эхнэр омгийн тэргүүний ивээлд орж гуравдугаар эхнэр хүүхэд, эд хогшлын хамт Спинд шилжсэн боловч тэр эд хогшил ламтны аманд оржээ. Харин Спин горьдсон газар, цэцэрлэгийг салгаж чадсандаа хөл нь газар хүрэхгүй баярлав.

	Нэг удаа Спиний суудаг хашааны гадаа үл таних хэдэн хүн ирж хоёр тэмээгээ хэвтүүлээд буужээ. Түдэлгүй тэндээс шуугиан сонсогдсонд омгийн тэргүүн, ламтан хоёр Спин рүү яарав. Тэднийг хашаанд орох зуур

	— Би хадамд очихгүй! Хүүхдээсээ хагацахыг хүсэхгүй! Хүүхдүүдийнхээ дэргэд насаа барья гэх дуу хадав.

	Зочдын өрөөнд хэдэн хүн сууна. Толгойн том цагаан ороолттой хоёр нь овоо сайн хувцастай бусад нь ороолтоо бараг нүдээ хүртэл дараад даг хир болсон хувцас өмсжээ. Хоёр мөрөндөө дайзтай сум зөрүүлэн бүсэлж хар хантааз өмссөн гурван хүн бусдаас содон үзэгдэнэ. Омгийн тэргүүн, ламтан хоёр цагаан ороолт бүхий зочдыг бараадан хүндтэй суудал эзэлжээ. Ламтан орхимжоороо толгойгоо битүүлэн сууна. Ноёнтон, ламтан хоёрын энд ирсний учрыг цөм мэдэж байгаа бололтой аж. Тэгсэн хэр нь омгийн тэргүүн зочдод хандан

	— Та нар энэ гэрт бурхны айлдлаар ирж. Би та нартай уулзалгүй удаж шүү. Та нар тэгээд надад тус болохыг зөвшөөрч байна уу? гэвэл цагаан ороолт бүхий хоёрын нэг нь:

	— Туслалгүй яах вэ, та минь! Пуштун хүн пуштундаа туслахгүй байж болох уу? Танайхан бэлэвсэрсэн гэргийг бидэнд худалдах санаатай байгааг чинь бид саявтархан мэдлээ. Тэр эхнэр талийгаач Гуль Мамадын дөрвөн эхнэрийн нэг, Спиний хойд эх болох хүн гэсэн. Бид ёсны дагуу бүх бэлтгэлийг хийлээ. Асуудлыг хурдан зохицуулна гэж найдаж байна. Тариа хадах цаг болж завтай хүн алга боллоо гэж хариулсанд цагаан ороолтот хоёр дахь хүн ам нээж:

	— Бэлэвсэн эхнэрийн нас, хүүхэд хэдэн удаа гаргасныг бид мэдмээр байна. Мөн бидэнд ямар дарамт оногдохыг хэлж өгнө үү. Бид ядуу хүмүүс. Бидэнд ахадсан их дарамттай юм бол бид та нарыг дэмий чилээхээ больж яваад өгье гэв.

	— Яарах явдалгүй. Гэртээ байснаас өөрцгүй бай. Пуштун хүн дэлхийн хаана ч байсан ёс заншлаа дагадаг болохоор бидэнд нутаг алсадна гэж байхгүй. Бэлэвсэн эхнэрийг өгчих ойр садны хүн Спинд байхгүйг та нар сонссон байлгүй. Тэгээд бид малчин та нарыг манай энд ирснийг сонсонгуут хэл явуулсан юм. Спин өөрөө та нартай яриг л даа гэж ноёнтныг өгүүлсэнд Спин ламтан руу эргээд

	— Яах юм бэ? Та нартай санаа бүрэн тохирч байна гэвэл ядуувтар байдалтай нэг зочин:

	— Эхнэр бидэнд хэрэгтэй. Харин зулбасгууд огт хэрэггүй. Бид юу боллоо гэж тэднийг тэжээх бил ээ? гэж түс тас хэлэв.

	Спиний царай минчийж

	— Өнчин хүүхдүүдээ бид хүнд өгье гэж бодоогүй байна! Бүү сандар! Харин ямар хүнд манай эхнэрийг хадамлахыг мэдмээр байна! гэж огцом асуусанд

	— Эр нөхөр түүнд олдоно. Гол нь үнийг шийдэх хэрэгтэй гэвэл ноёнтон:

	— Цэвэр ариунаараа байгаа бүсгүйн сүйнд хориос хорин таван мянган афгани өгч авалцдаг гээд, — Спин та нараас аравхан мянгыг хүсэж байгаад та нар баярлах ёстой гэлээ. 

	Гийчдийн нэг:

	— Толгойн алчуур нь тэнгэр шүргэж явдаг эцэгтэй тийм бүсгүй хорин таван мянга хүрдэг болохоос жирийн бүсгүйг арваас арван мянгаар худалдан авч болно гэж эсэргүүцэхэд нөгөө нэг малчин:

	— Сүйгээс болж маргаад хэрэггүй. Гэвч... гэтэл ноёнтон үгийг нь таслан:

	— Нэмж хэлэхэд, тэр бэлэвсэн эхнэр бүх юмаа хүүхдүүддээ өгсөн учир өв хөрөнгө гэх юм үгүй шүү гэвэл ламтан ам нээж:

	—- Шариатын сударт бичсэний дагуу л шийднэ. Гэрч нарын үгийг сонсъё гэсэнд Спин:

	— Гэрч нарын хувьд төвөг удахгүй. Нэг нь омгийн тэргүүн гуай болог. Хоёр дахиар нь хэрэг эрхлэгч түшмэлийг тавья гэлээ. 

	Ламтан:

	— Зөв гэж ам дагуулаад, — Гол нь шариатыг зөрчиж болохгүй гэсэнд нүүдэлчдийн нэг:

	— Бид эмэгтэй хүний хувийг хэзээ ч шаарддаггүй, та нар мартсан байна гэж үү дээ. Тийм заншил манайд байхгүй. Ер нь та бид дахин учрах юм гэхэд олон жил өнгөрсний хойно юм уу, эсвэл бүр тамын оронд очих өдөр уулзах болно биз гэж хэлэв.

	— Та нар цөм зөвшөөрнө гэвэл би асуудлыг шийтгэхийг хичээнэ гэвэл:

	— Зөвшөөрнө! Зөвшөөрье! гэж зэрэг зэрэг хэллээ.

	Омгийн тэргүүн:

	— Гар өргөн наманчилж залбирагтун! Манай ах дүү малчид найман мянган афгани харамлахгүй өгнө гэсэнд ирэгсдийн нэг:

	— Ёсоор болтугай! Бурхан та нарт аз жаргал хайрлаг! гэв.

	Ламтан

	— Одоо та минь хүргэн болох хүнийг үзүүлэгтүн. Шариат ингэхийг шаарддаг юм гэвэл цагаан ороолт бүхий өвгөн цээжээ хуруугаар хатгаад:

	— Би хүргэн байна гэв.

	Цал буурал энэ өвгөн хүргэн хүү байсныг яагаад ч юм хэн ч гайхсангүй. Харин Спин ноёнтон, ламтан хоёрыг сэм ширвэн хараад тэдний царайд дургүйцсэн янз алга байгааг үзэнгүүт:

	— Би зөвшөөрч байна. Мөнгөө өгөөд эмэгтэйг авагтун гэж шийдэмгий хэллээ.

	Тэгмэгц хүргэн ярианд оролцож:

	— Тэр эмэгтэйн гэрт хүдэр хөвгүүд бий гэж сонссон. Тэд ядуу зүдүү ч гэсэн хар амиа хаацайлж дөнгөх учиртай. Та нар тэдэнтэй ярьж зөвлөсөн үү? гэвэл омгийн тэргүүн эсэргүүцэж

	— Юу боллоо гэж бид тэдэнтэй зөвлөх юм бэ? Бэлэвсэн эхнэр нэгэнт манай гэр бүлд байгаа хойно яах нь бидний дур. Эцэг нь түүнийг анх хадамд өгөхдөө зохих сүй төлөөсийг авсан. Гэтэл одоо цаашлаад байвал би түүнийг хазаарлаж чадна шүү. Цөмийг нь газарт амьдаар булсан ч, шоронд хатаасан ч миний дур. Надад хэн ч үг хэлж зүрхлэхгүй! Гэхдээ тэд юу ч хэлж чадахгүй гэдгийг би та нарт баталъя гэж даналзав.

	Спин явахыг завдтал шинэ хүргэн зогсоож

	— Азнаарай! Мөнгөө авчих. Сүүлд нь дуртай зүгтээ яв гээд халааснаасаа дан таван зуутын дэвсгэрт боосон халтар алчуур гаргаж Спинд боодолтой нь өгөхөд Спин мөнгийг тоолоод эмэгтэйчүүдийн байранд орвол түүний эх, Гульлашта хоёул байлаа. Гульлашта уйлж нүд нь час улайжээ. Хүү, охин хоёр нь эхээ үзээд тэнгэрт хадам чарлалдана.

	Юу болсныг асуун угтан гүйсэн эхдээ Спин:

	— Ёсчлон бүтлээ гэнгүүт Гульлашта пидхийн хөсөр унахад хоёр хүүхэд нь зүрх зүсэм муухай бархиралдав.

	Гэтэл Спин юу ч болоогүй мэт үргэлжлүүлэн: 

	— Таныг энэ шуламсаас ангижруулж өглөө! Бурхан соёрхвол эд нарт оногдох өв хөрөнгийг салгаж авна. Маргааш аль болох эрт тэмээ унуулаад зүйл дуусах боллоо! гэж өгүүлэв.

	Спин пинд орж мөнгөө авдарт хадгалаад эргэж ирэхэд эх нь Гульлаштийн дэргэд холхиж байлаа. Спин:

	— Орхи, орхи. Хуурамч ааш гаргаж байгаа юм. Ер нь эхнэрүүд тэгдэг шүү дээ. Эмсийн яхир ааш дөчин тэмээний ачаатай тэнцэнэ гэж ярьдаг биз дээ. Бид эр нөхөр олж өгч байдаг. Гэтэл яаж маяглаж байгааг нь хар. Алив, ээж та явж ураг барилдсан хүмүүстээ юм хум бэлдсэн нь дээр. Тэдэнд бэлэглэх хэдэн гар нүүрийн алчуур, бүс, омгийн тэргүүн, ламтан, хамгийн хүндтэй хоёр өтгөст толгойн цагаан алчуур зэх. Бушуухан зүйл дуусгах хэрэгтэй байна. Тэгж яс амаръя гэж хэлэв.

	Үүр цүүрээр Спин хөөрхий эмэгтэйг хоёр хүүхдээс нь хүчээр салгахад сум дайз агссан хэдэн идэр хархүү тэмээ унуулж орхилоо. Нэгмөсөн өнчирсөн хүүхдүүд хэдэн өдөр элий балай уйлаад аажимдаа тайтгарчээ.

	Эцэг нэгт балчир хүүгийн өвлөх ёстой хөрөнгийг удахгүй гартаа оруулж мөрөөдлөө хэрэгжүүлэх болсондоо Спин хөл хөөрцөг болж, толгой ламд үнэнчээ харуулах гэж байдгаараа хичээн тэднийхээр бараг өдөр өнжихгүй ордог болсноо нэг удаа түүнд ингэж хэлжээ.

	— Таны залбирсны ачаар миний хүсэл биелэгдлээ. Эгэл бид эрхэм хүндэт та нарын өлмийтэй дүйхгүй өчүүхэн амьтад. Таны тус болоогүй бол биднийг захын нэг зулбасга аманд орсон сүүл адил залгих байсан юм шүү.

	Толгой лам Спинээс омгийн тэргүүн, лам хоёр хамсаж түүнийг луйвардаагүй биз гэж лавлаад

	— Санваартан бидний гал голомт гагцхүү чам шиг баян чинээлэг хүмүүсийн өгөөмөр хишигт дулдуйдан өсөж байдаг юм. Харин ядуус өрөөл бусдад өгөх нь бүү хэл, бор гэдсээ тэжээж чадахгүй. Чамд үнэнийг хэлье: өгөөмөр нигүүлсэнгүй сэтгэлтэн бурхны тааллыг бүтээж байдаг болохоор диваажинд шууд очдог жамтай гэвэл Спин зулгуйдан инээмсэглэснээ толгой ламыг үнэнч харцаар ширтээд

	— Таны төлөө толгойгоо өгсөн ч багадна! Та болон таны залбирал байгаагүй сэн бол бид аз жаргал ч, эд баялаг ч үзэхгүй сэн. Бурхан таны элбэрэл хайр, ламтан гуай, ноёнтон гуайн элбэрэл хайрыг бидэнд хойшид ч таалж амьдралыг минь гашуун зовлонгоос гэтэлгэх болтугай! Бид одоо ивээгчтэй боллоо! Бурхны ачаар ламтан гуайн газар нэмэгдэж аж амьдрал нь дээшиллээ гэв.

	— Чи энэ тухай цагаа олж хэллээ. Шинэ шуудууны зэргэлдээ танай газар байдгийг омгийн ноёнтноос би сонссон юм байна. Бага зэрэг ч болов газар тэднээс олдвол миний хөвгүүд тун их баярлана даа. Тэгээд... хэрэв... гэж толгой ламтныг хэлтэл Спин:

	— Тэгэлгүй яах вэ, та минь! Ярих юм биш... Тэнд миний нэлээд газар бий. Би энэ тухай ноёнтон гуайтай ярьж байсан шүү. Таны сануулдаг их сайн боллоо. Гол хэсгээс нь танд газар өг гэж би ивээгчдээ хэлье. Таны хүсэл бидэнд хууль мөн. Таныг айлтгавал гүйцэх нь тэр. Энэ асуудлыг болгоохыг би омгийн тэргүүнээс гуйя гэснээр тэдний яриа төгсөв.

	Хэсэг хугацаа өнгөрсний хойно Гульлаштагийн хүү гэнэт алга болж энэ тухай шивэр авир яриа тосгон даяар тархав. Спин хавь ойрыг өөрөө явж нэгжлээ. Хүмүүсийг ч хүүхдийн эрэлд гаргав. Гэвч хөөрхий өнчин хүү сураггүй алга болжээ. Хуучин шуудууны худаг даган бужигнаж байдаг зэрлэг тагтаа буудахаар Спинтэй хамт явснаас хойш тэр дахин үзэгдээгүй гэж тосгоны жаалууд өгүүлнэ. Ер нь Гардайн анд их дуртайг нийтээр мэддэг байсан юм.

	Энэ явдал ч аажмаар мартагдах тийш ханджээ. Харин хөвгүүний нагац хоёр эмэгтэй л эрэл сурал болсоор байлаа. Тэд Спинийг энэ хэрэгт зэмлэж шүүхэд гомдол мэдүүлэхийг завдаж байтал омгийн тэргүүн тэднийг дуудаж бусдын явдалд хөндлөнгөөс оролцохыг тас хориод эс дагавал муу юм болно гэж сүрдүүлсэн боловч хоёр эмэгтэй зүтгэснээрээ зүтгэж алуурчныг илчлэхээр шийджээ.

	Тосгоныхны дунд элдэв хов жив дахин цуурхсанд Спин, омгийн тэргүүнтэй хуйвалдан олны амыг таглах арга ухаан зохиоход хүрэв. Үүнд ламтны хувь нэмэр оролцсон нь мэдээж билээ.

	— Тэр эмийн хараалт төрөл садныг гэртээ дуудан ирүүлж юм болгонд оролцож явдгийг нь нэгмөсөн таслаад орхи. Сүүлд хохь нь болно шүү. Тэд улаан мөнгө ч олж авахгүй. Ер нь тэднээс ангижрах хэрэгтэй болсон байна гэж ноёнтон ламтанд хэлжээ.

	Энэхүү эвгүй будилаанаас гаргахад туслахыг Спин ламтнаас шалав. Тэгээд хэдэн өдрийн дараа ламтан Гардайн нагац болох хүмүүсийг гэртээ ирүүлээд

	— Биднийг завагтаа хүрэхгүй тэвдэж байхад одоо та нар орооцолдлоо. Бурхан та нарыг гэсгээх болтугай! Юун хоорондоо дайсагналцах вэ, та минь! Хэлээ хазаж гараа бариач. Манайхныг тагнаж тандахаа больцгоогтун. Та нар омгийн тэргүүний эмзэг сэтгэлийг хүндээс хүн дээр хөндчихөөд одоо яагаа ч үгүй байхад нь доромжлох боллоо. Манай эрхэмсэг язгуурт толгой лам Сахиб гуайн урмыг та нар хугалж байна. Тэнэг явдал үйлдэхээ больж олон түмнийг үймрүүлэхгүй болтол та нарт хэлж ойлгуулахыг надаас гуйсан юм гэхчлэн хэлж зэмлэсэнд Спингуль гэдэг хүн:

	— Эднийхэн биднийг гомдоогоод удаж байгаа айл. Спиний эцэг үл ялих авлагын оронд дүүг минь мал хөөж аваачих шиг хүчээр авч яваад эхнэрээ болгосон. Одоо болохоор та нар түүнийг үр хүүхдээс нь хагацааж хэл сураггүй алга болголоо. Эцэст нь өнчирсөн хөөрхий хүүг нь цааш харуулав. Энэ бүхнийг та нар талийгаачийн өв хөрөнгийг Спиний аманд оруулахын тулд үйлдлээ. Энэ бол хэнд ч тодорхой зүйл. Би гомдлоо цусаар барагдуулж чадна. Гэвч тэгэхийг хүсэхгүй. Гэхдээ энэ хэвээр нь орхичих бодолгүй байна. Ийм муухай хэрэгт холбогдолтой хүмүүстэй эд хөрөнгө, энэ биеийг барагдтал шүүхээр заргалдаж санаснаа гүйцээхгүй бол алахыг нь алаад харсан зүгтээ явна гэж эгдүүцэхэд ламтан:

	— Хүсээд байгаа бол нүглийг хар биедээ ав л даа. Харин омгийн эзэнтэй заргалдвал дийлдэнэ, зэвсэг хэрэглэвэл юу ч олж долоохгүйгээ санаж яв. Ноёнтныг амьд байгаа цагт Спинийг шумуул ч гомдоохгүй гэдгийг чамд шулуухан хэлчихье гэж сүрдүүлжээ.

	Омгийн тэргүүн Спингулийн санааг мэдэж авмагц нутгийн ардын дунд самуун тарьж лам санваартны эсрэг олныг турхирлаа гэж буруушаан түүнийг хорлох явууллага сэдээд эцсийн бүлэгт Спингулийг шоронд суулгаж дөнгөв. Одоо замд саад хийх этгээд үгүй болж Спин санаа амарч болох боллоо. Тэр, өдөр ирэх тутам баяжна. Ноёнтон, ламтан хоёр ч баяжсаар байлаа. Спиний эцгийн өнчин хүүхдүүдэд зүй ёсоор шилжих ёстой газраас аль сайныг нь хоёул хөвгүүддээ салган авчээ. Спин түүний эцэг нэгт дүү нарынх нь буянаар ноёнтон, ламтан хоёр нэлээд хөлжсөнийг ойлгомогц тэднийг зэмлэж, тэгэхдээ ламыг нүнжиггүй гэж, омгийн тэргүүнийг шударга бус гэж ламтанд гомдол мэдүүлдэг болов. Ноёнтон эхлээд Спиний нуршихыг юманд боддоггүй байснаа сүүлдээ залхаж эхэллээ.

	— Хэлээ билүүдээд юугаа хийнэ. Ламтан гуай бид хоёрт хяхагдаж байгаа юм шиг тааралдсан бүхэнд ярих юм чи. Хэний ачаар баяжсанаа бодох хэрэгтэй. Чамд хүмүүсийн төлөх өр ширийг барагдуулж өгсөн, багалзуурыг чинь шахах гэхээр нь тэднийг номхруулсан улс бид шүү. Бид байгаагүй бол тэд чамайг амьдаар чинь залгих байсан. Бидний дэмжлэгийг алдвал чамайг одоо ч залгина. Өмч хөрөнгө хуваахад хэн чамд тусаллаа! Гульлаштаг хүүгийн нь хамт нүд цавчилгүй залгиад өвлөх өмчийг нь хамж авсан хүн чи шүү дээ. Тэгчхээд биднийг нүнжиггүй, шударга бус гэж хэлж байх! Муучилж байх! Тусыг мартсан байна! Тэгвэл Гульлаштагийн охиныг худалдаж их сүй авснаа бас март аа юу? Талийгаач эцгийг чинь хүндэтгэдэг байгаагүй сэн бол чамайг хумхын тоос болгочихмоор байна! Замаас хазайлгүй явбал чинь бурхан чамайг тэтгэнэ шүү.

	Нэг удаа ноёнтныд санаандгүй байтал нь ламтан ирж омгийн тэргүүн зочноо гэртээ урьж оруулаад амар мэндээ эрэлцсэний дараа ламтан ийн хэллээ:

	— Сүүлийн үед Спин та хоёр түнжин муудсаныг би мэднэ. Шалтгаан бол тодорхой. Түүнийг бурхан гэсгээвэл таарна! Намайг ч амар байлгахаа болиод байна. Гэвч Спин бол амьдралын зовлон үзээгүй орь залуу хүн. Бурхан түүнийг зөв замд оруулбал засарч юу магад. Сонсооч, би нэг юм бодож оллоо. Спиний дүү охиныг хүүтэйгээ гэрлүүлэхийг бод. Харин охиноо Спинтэй суулга. Тэр цагт та хоёрын эв найрамдал дахин сэргэнэ. Би хоёулын чинь төлөө залбирдаг, хоёуланд чинь сайн сайхныг хүсдэг. Тиймээс та хоёрын өширхөл намайг зовоох юм. Бүхнийг ариун хур ундалж бид цөм тайван сууя.

	Тиймэрхүү «найрамдлын» ач тусыг ноёнтон өөрөө ч сайн ойлгож байсан учир:

	— Би ч баярлана. Гэвч урьдаар эрхэмсэг язгуурт толгой лам Сахиб гуайтай заншсан ёсоор зөвлөх хэрэгтэй юм. Шинэ шуудууны дэргэдээс бид түүнд газар өгснөөс хойш түүний ариун сэтгэл бидэнд маш нааштай байгаа шүү. Толгой ламбугайн хилэнгээс бурхан биднийг хэлтрүүлтүгэй гэж дуртайяа хариулбал ламтан:

	— Миний зөвлөснийг болгоосонд тань баярлалаа. Би Спинтэй ярилцамз. Тийм эв найрамдлаас бид цөм их хонжоо олох учраас тэр лав татгалзахгүй биз. Та бид хоёр хааяа хэрэлддэг ч гэсэн тэр чухал бус, санаа маань нэг шүү дээ. Гол нь шалдан тариачид бидний арцалдсанаас хонжоо олохгүй байвал болох нь тэр. Ноёд, лам нар бидний хүсэл санаа нэг байсан цагт тэд биднийг хэзээ ч давж дийлэхгүй гэж хэлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1984 оны хэвлэл “Нур Мухамед Тараки : ТУУЖУУД” номын ГАРЧИГ

	Бангийн тэнүүчилсэн нь

	Спин

	Цалин

	 

	 


1984 оны хэвлэл “Нур Мухамед Тараки : ТУУЖУУД” номын хэвлэн нийтлэлийн мэдээлэл

	 

	Нур Мухамед Тараки

	 

	ТУУЖУУД

	 

	УЛСЫН ХЭВЛЭЛИЙН ГАЗАР

	УЛААНБААТАР 1984

	 

	Орос хэлнээс орчуулсан Д. Дамдинсүрэн

	Редактор Л. Баярмандах

	 

	Зураач Г. Актив

	Уран сайхны редактор Ц. Энэбиш

	Техник редактор Ш. Цэвэлмаа

	Хянагч Г. Алтанцэцэг, Д. Наранчимэг

	 

	Цаасны хэмжээ 84X108/32 

	X. х. 5 

	X. н. х 8,40 

	Т. х 8,16

	 

	Хэвлэсэн тоо 7000 

	 

	ХГ № 59/83 

	Зах № 35

	 

	Үнэ 2 тө 75 мө

	 

	Улсын Хэвлэлийн Газар. 

	Улаанбаатар. Элдэв-Очпрын гудамж № 7

	 

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 6.

	 

	Г

	Т—19 

	VII—3 

	231—83

	
Заметки

		[←1]
	 Лам




	[←2]
	 Афганистаны хуучин мөнгөний нэгж




	[←3]
	 Үйл бүтээхийг ерөөсөн кораны товч хэллэг




	[←4]
	 Афганистаны тулгар улсыг үндэслэгч, нэрт яруу найрагч




	[←5]
	 Тосгоны тариачдаас цэрэгт татахдаа цэргийн насны хөвгүүдийн дунд сугалаа хийлгэж шоддог байжээ




	[←6]
	 Хууль цааз, шашны холбогдолтой маргааныг лалын шашны санваартан тасалж гаргасан шийдвэр




	[←7]
	 Харвар — 565 кг-тай тэнцүү хүндийн хэмжүүрийн нэгж




cover.jpeg
Hyp Myxamep Tapaku

CIIH






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





